
Josua
Josua Kre'nea Avontafere

Ra Anumzamo'ma Josuama azeri hankaveti ke
asmi'nea naneke

1Ra Anumzamofo eri'za ne' Mosese'ma frigeno,
Nuni nemofo Josuana Mosesema aza huno eri'za
e'neria ne' Ra Anumzamo'a anage huno asami'ne.
2 Nagri eri'za ne' Mosese'a hago fri'ne. E'ina
hu'negu menina kagra ama Israeli vahera za-
mavarenka Jodani tina takaheta kantu kaziga za-
miku'ma hu'noamopare uhanatiho. 3Hagi Nagra
Mosese'ma huvempamahunte'noa kante ante'na,
inamopare'ma tamagiama rentesazamopamaka
tamamigahue. 4 Ana mopamofo ometre eme-
tre hu'amo'a, sauti kaziga ka'ma mopareti vuno,
noti kaziga Lebanoni vuteno, Yufretisi rantinte
evanigeno, ana maka Hiti vahe mopane, Jodani
tinteti vuno zage fre kaziga Mediterenieni ra
hagerimofo ankenare uhanatigahie. 5 Hagi Jo-
suagama maninka vanana kna'afina, Mosesema
hu'noaza hu'na Nagra kagranemani'ne'na name-
fira huogamisugeno, mago vahe'mo'e huno hara
huno kazeri kageteoregahie.

6 Hagi kagra korora osunka oti hanavetio,
na'ankure Nagrama huvempa hu'na Israeli
naga'mokizmi zamafahe'ima zamigahue
hu'nama hu'noa mopare zamavarenka
vugahane. 7 Hanki korora osunka oti
hankavenentinka, eri'za vaheni'amo Mosese'ma

kasami'nea kasegeni'a kamefira huminka ufrege
efregera osunka, amege ante fatgo huo. E'inama
hanankeno'a, maka zama hanana zamo'a
knare'zanke hugahie. 8 Ama ana kasegema
me'nea avontafera kagenera okaninka, feru'ene
kenege'enena rempi huvava hunka antahio.
E'inama nehunka anampima krente'nea kema
amage antesankeno'a, maka'zama hanana
zamo'a knare'zanke hugahie. 9 Hagi Nagra
ko' huhankaveti'na hugante'nogu korora
osunka oti hanaveti'nenka, kamanogura hunka
kahirahikura osuo. Na'ankure Ra Anumzana
kagri Anumzamo'na maka kazigama vanantega
kagrane vugahue.

10 Higeno Josua'a amanage huno Israeli kva
vahe'mokizmia zamasami'ne, 11 Seli noma ki'za
mani'naza kuma'mofo amu'nompi nevuta,
Israeli nagara amanage hutma zamasamiho.
Ne'zama nesaza zana retro hiho. Na'ankure
tagufa kna evutesigeta Jodani tina takaheta kantu
kaziga Ra Anumzana tamagri Anumzamo'ma
tamigahue huno'ma hu'neamopa ome erigahaze.
12 Hagi Josua'a Rubeni naga'ene Gati naga'ene,
Manase naga'ma amu'nompinti refkoma
hu'naza naga'enena amanage huno zamasmi'ne,
13 Maka nanekema Ra Anumzamofo eri'za ne'
Mosese'ma tamasami'nea kegura tamagera
okaniho. Ra Anumzana tamagri Anumzamo'a
mani fru hiho huno ama mopa tamagrira
neramie. 14 Hagi Jodani timofo kama zage
hanati kaziga Mosese'ma tamagri'ma tami'nea
mopare a' mofavre'tamine, memene sipisipine
bulimakao afuzagatamine manigahaze. Hianagi

tamagripinti'ma ha'ma nehaza vene'ne'amo'za
tina takahe'zmakantukazigavu'za, zamafuhe'ina
ugota hu'za zamazahu'za hara ome hugahaze.
15 Hanki tamafuhe'ina zamaza nehinke'za hara
hu'za mopa erisageno, tamagri'ma hu'neaza
huno Ra Anumzana tamagri Anumzamo mani
fru nezamino mopama nezamia moparera
umanitesageta, ete etma Jodani timofo kama
kaziga Ra Anumzamofo eri'za ne'mo Mosese'ma
tami'nea moparera emanigahaze. 16 Josua'ma
anagema hutege'za, agri kemofo nona'a amanage
hu'naze, nazano hihoma hunka hana zana
nehuta, inantego vihoma hunka hurantesantega
vugahune. 17 Hagi tagra ana maka Mosese'ma
hiankema antahita amage ante'nonaza huta,
kagri kea amage antegahune. Ra Anumzana
kagri Anumzamo Mosese'ene mani'neaza huno
kagrane manigahie. 18 Hanki iza'o kagri kema
ontahino ha'ma regantesia vahera ahe frigahune.
Hagi korera osunka, oti hankavetio.

2
Josua'ma afureno ke'netre huzmantegeke Jeriko

vu'na'a naneke
1 Hagi anante Sitimima manine'za Nuni

nemofo Josua'a tare afureno ke netre'na oku'a
huznanteno, amanage huno zanasami'ne,
Kantu kaziga Kenani mopafi vutna Jeriko
kumara ome afuretna keso'e hi'o. Higeke vuke
mago monko a' agi'a Rehapu'e nehaza a'mofo
nompi ana kenagera umase'na'e. 2 Hianagi
mago'a vahe'mo'za vu'za Jeriko kumate kini
nera amanage hu'za ome asami'naze, kva

huo, meni kenage mago'a Israeli naga'mo'za
mopati afure'za kenaku e'naze. 3 Hagi Jeriko
kini ne'mo'a anankema nentahino'a, amanage
huta Rehapuna ome asamiho huno vahera
huzmante'ne. Maka tagri mopama afure'zama
kenaku'ma kagritegama e'za nonka'afima
emani'naza vahera, zamavaremegi'a zamatro.

4 Hianagi Rehapu'a ana netre'na zanavre
franekino amanage huno zamasami'ne, Tamage
nagritera e'na'anagi zanagra inantegati e'na'e
nagra ontahi'noe. 5Hagi kinagama rankumamofo
kahama erigi knama koftama nehigeke
vu'na'anagi, iga vu'na'e nagra ozanage'noe.
Hagi ame huta zanavaririta vanuta, ome
zanazerigahaze. 6Hianagi Rehapu'a ana ne'trena
zanavreno noma'amofo agofetu kukenama
tro'ma nehaza traza anakino ante'nefi ome
frakizanante'ne. 7 Anagema hige'za ana
netrema zanazerinaku zamagare'za Jodani
tintega vahe'mo'zama taka'ma nehazarega
nevazageno'a, rankumamofo kahana erigi'naze.

8Hagi ana afure ne'tremoke ko'ma masezanku
Rehapu'a nomote marerino, 9 amanage huno
ome zanasami'ne, Nagra antahi'noe, ama mopa
ko Ra Anumzamo tamagri tami'ne. Ana higeta
tagra tamagrikura tusi'a koro nehunkeno, maka
ama mopafima mani'naza vahe'mo'zanena
tamagrikura koro nehu'za tusi'a zamahirahiku
nehaze. 10 Na'ankure Isipiti'ma atreta azageno
Ra Anumzamo'ma tamagri tamavufima koranke
hagerima erineraneno, mopama eri hagagema
higetama e'naza zana, tagra ko antahi'none.
Hagi Jodani timofo kantu zage hanati kaziga

Amori vahe'mokizmi kini netre zanagi'a Sihonine
Oginema zanahe fri'naza zanku'enena ko
antahi'none. 11 Tagrama ana kema nentahita,
tamagrikura tusi koro hu'none. Na'ankure
Ra Anumzana tamagri Anumzamo'a monane
mopanema tro'ma hu'nea Anumza mani'ne.
12 E'ina hu'negu menina muse huranantoanki,
Ra Anumzamofo avufi huvempa hutna, nagrama
so'e navu'nava'ma huranantoankna hutna, nagri
naga'ma so'ema huzmantesu'ema hanuta'a, mago
avame'za nami'o. 13Hagi nenfa'ma nenarera'ma
nasarehe'ima nanunknahe'ine naga zami'nena,
zamaza hinke'za, Israeli vahe'mo'za tahe ofriho.

14Anante ana ne'tremokea Rehapuna amanage
huke asami'na'e, Na'a agafare tagra amafina
e'no'e, kagra vahe'ma ozamasamisanana,
henkama Ra Anumzamo'ma ama mopama
tamisia zupa antahigamigahune. Tagra huvempa
hu'ankino anama osanukeno'a, Ra Anumzamo'a
tazeri haviza hugahie.

15 Anante Rehapua nomofona zaho eri
kampinti nofite zanatregeke kuma keginamofo
megi'a urami'na'e. Na'ankure noma'amo'a
kumamofo keginare rehe'negu anara hu'ne.
16 Ana nehuno amanage huno zanasami'ne,
Tanagriku'ma nehakaza vahe'mo'za tutagiha
huznantegahazanki agonarega freta vuta tagufa
kna umani'neke'za etesageta, ete e'natega vi'o.
17 Higeke ana netremokea Rehapuna amanage
huke asami'na'e, hanki kagrama hanketa
huvempa hugante'noa kea tagrama kasamu'a
kema amage'ma antesanketa'a, ana huvempa
keti'a eri otregahu'e. 18 Hanki menina antahio,

ama zasi'ma eri kama atiramu'a kantera, kagra
ama koranke nofira anakinte'nenka, negafama
negrerama kasarehe'ima maka nagaka'anena
zamavaretru hunka nonka'afi mani'nenketa
tagra Israeli vahe'enena ama mopafina egahune.
19 Hagi naga'kafinti'ma magomo'ma kagri
noma atreno, megi'a kumamofo kampima
vano nehanige'zama ahe frisageno'a, e'i tagri
hazenkeompage agri'a hazenke. Hianagi
magomo'makagri nompimani'nenige'za emeahe
frisageno'a, e'i tagri knaza megahie. 20 Hianagi
tagrama e'no'a eri'zamofo nanekema vahe'ma
zamasamisankeno'a, kagrama hanketama
huvempama hu'no'a kemofo nona'a tagra
hazenkea e'origahu'e. 21 Hanki Rehapua ke
zanirera amanage hu'ne, Mago narimpa huanki
kema ha'a kante anteno anazana fore hino,
nehuno huzanantegekema nevakeno'a ana
koranke nofira noma'amofo zaho'ma eri kahante
anakinte'ne.

22 Hagi ana netremokea atreke agonarega
vuke tagufa zagegna fraki'nake'za, zanagenema
re'naza vahe'mo'za karanka hake vagare'za
vu'nazanagi ozanage'za, ete rukrahe hu'za Jeriko
e'naze. 23 Ana agonafintira ana netremokea
uramike Jodani tina ome takaheke vuke ana
maka'zama zanagrite'ma fore'ma hu'nea zana,
Nuni nemofo Josuana ome asami vagare'na'e.
24 Anage nehuke Josuana asamike, tamagerafa
huno Ra Anumzamo'a ana maka mopa tagri
tazampi ante'ne. Na'ankure ana mopafima
mani'naza veamo'za tagriku'ma nehu'za,
zamahirahi nerege'za tusi koro nehaze.

3
Israeli vahe'mo'za Jodani ti takahe'naza naneke

1 Hagi Sitimima mani'nazaretira Josua'ene
maka Israeli vahe'mo'za nanterame oti'za
Jodani tinte e'za, seli nonkuma eme ante'za
mani'naze. 2 Anante tagufa zage kna evutegeno,
kva vahe'mo'za kuma'ma ante'za mani'nafi
vano nehu'za, 3 amanage hu'za zmasami'naze,
Tamagrama kesanageno'ma Ra Anumzana
tamagri Anumzamofo huhagerafi huvempage
vogisima Livae naga'pinti pristi vahe'mo'zama
erisga hu'zama vanagetma, mani'naza kumara
atretma otitma zamavariritma viho. 4 E'ina
nehutma kama vanaza kana keso'e hiho.
Na'ankure omenare kasefa kante neaze. Hianagi
tamagra huhagerafi huvempage vogisimofo
tavaontera ovutma, 1kilomita naza kankamu
amitama, afete eho.

5 Anante Josua'a Israeli vahera amanage
huno zamasami'ne, tamagra'a tamazeri agru
hiho. Na'ankure Ra Anumzamo'a tamagri
amu'nompi ruzahu kaguvaza okina erifore
hugahie. 6 Hagi Josua'a pristi vahera amanage
huno zamasami'ne, tamagra huhagerafi
huvempage vogisia eritma vahe'mokizmi
zamavuga vugoteho, hige'za ke amage ante'za
eri'za vahe zamavuga vugota hu'naze.

7 Hagi Ra Anumzamo'a Josuana amanage
huno asami'ne, Nagra menina agafa hu'na
Israeli vahe zamavufi kagi'a erisga hanuge'za,
zamagrama ke'za antahi'zama hanazana,
Mosese'enema mani'neaza huno Anumzamo'a
kagri'enena mani'ne hu'za antahigahaze. 8 Hagi

menina huhagerafi huvempage vogisima erisaza
pristi vahera amanage hunka zamasamio,
tamagrama Jodani timofo ankenare'ma vanutma,
ti amu'nompi vutma ome oti fatgo hiho.

9 Higeno Josua'a Israeli vahera amanage
huno zamasami'ne, amare erava'o huta Ra
Anumzana tagri Anumzamo'ma hiankea eme
antahiho. 10 Nehuno Josua'a amanage huno
Israeli vahera zamasami'ne, ko'ma mani'naza
Kenani vahe'ma, Hiti vahe'ma, Hivi vahe'ma,
Peresi vahe'ma, Gilgasi vahe'ma, Amori vahe'ma,
Jebusi vahe'ma zamahe panini hanigeta, kasefa
huno mani'nea Anumzamo'a amu'nontifi
mani'ne hutma keta antahita hugahaze. 11 Keho,
maka mopama kegava hu'nea Ra Anumzamofo
huhagerafi huvempage vogisimo'ma, vugota
huno Jodani tima takahe'nigeta, 12 menina
Israeli vahe'mota mago'mago naga nofipintira
mago vahe huhamprita zmavaretere hinke'za
12fu'a vahe eho. 13 Hagi Ra Anumzama maka
mopama kegava hu'nea Anumzamofo Agri
huhagerafi huvempage vogisima erisaza pristi
vahe'mo'zama zamagama Jodani timpima ome
resageno'a, tima ne'eazamo'a taneno kamanu
kazigamagopi ante hihihunomarerigahie.

14 Anante pristi vahe'mo'za huhagerafi
huvempage vogisia eri'za vugota nehazage'za,
Israeli vahe'mo'za ana pristi vahe'mokizmi
zmavariri'za Jodani tina takahenaku seli nozamia
tagana vazi'za e'neri'za maka'za zamia retro
hu'naze. 15Hagi maka kafufina ne'zama hamare
knarera Jodani timo'a tusi ti hagetere nehiane.
Hagi e'i ana knarekino timo'a amutu'amutu

nehifi pristi vahe'mo'za huhagerafi huvempage
vogisia eri'za Jodani timofo ankenare ehanati'za
zamagia timpi eme razageno, 16 kamaniti'ma
e'nea timo'a taneno ogamanu afete Zaretani
tavaonte me'nea rankuma Adamua, magopi ome
ante hihi huno agonagna hunomarerigeno, kami
kazigama fri'nea hagerintegama evia timo'a
tane vagarege'za hagage mopare vu'za kantu
kaziga Jeriko tava'onte uhanati'naze. 17 Hagi Ra
Anumzamofo huhagerafi huvempage vogisima
zamafunte'ma kofi'naza pristi vahe'mo'za,
timofo amu'nompima hagegema hu'nere oti
hanaveti'nage'za, ana maka Israeli vahe'mo'za
Jodani timo'ma hagagema hu'nea moparera evu
vagare'za kantu kaziga vu'naze.

4
12fu'ahave Jodani timpinti ati'zaomeante'naza

naneke
1 Hanki maka Israeli vahe'mo'za Jodani

tima takahe vagaretazageno, Ra Anumzamo'a
Josuana amanage huno asami'ne, 2 Israeli
vahepintira 12fu'a vahe zamagi hinke'za eho.
Hagi mago'mago naga nofipintira magoke etere
hanagenka, 3 Jodani timofo amu'nompima pristi
vahe'mo'zama zamagama re'za oti'nareti 12fu'a
zamente zamentehaveaomeerita vuta, seli noma
kitameni kenage'mamasesaza kumate omenteho
hunka zamasamio. 4Higeno Josua'a Israeli naga
nofipinti mago mago zamagi hutere huno 12fu'a
vahe'ma huhampri'nea nagara kehige'za e'naze.
5 Hagi Josua'a amanage huno zamasami'ne,
Ete Jodani timpi uramita Ra Anumzana

tamagri Anumzamofo huhagerafi huvempage
vogisima eri'za oti'naza pristi vahe'mokizmi
zamagiafinti 12fu'a naga'motma naga nofitamire
huhampritere hutma mago'mago havea atita
tamafunte erita eho. 6 Hanki henkama
tamagripinti'ma fore'ma hanaza mofavremo'za
ana haveramima nege'za, ama avame'zana
nagafare me'ne? hu'za tamantahigesageta,
7 tamagra amanage hutma zamasamiho, Ra
Anumzamofo huhagerafi huvempage vogisima
eri'za Jodani timpima azageno'ma tanege'zama
hagege mopare'ma takahe'nazagu, Israeli
vahe'mo'zama nege'za antahimi vava hanaza
avame'za me'ne huta zmasamigahaze. 8 Hanki
Ra Anumzamo'ma Josua'ma asami'nea kante
ante'za, Jodani timofo amu'nompinti Israeli
naga'nofite huhampri'za mago'mago have atitere
hu'za ana maka 12fu'a havea eri'za, vu'za
kuma'ma ome ante'za masazare anante ome
ante'naze. 9 Hanki Josua'a agranena 12fu'a
have erino Jodani timofo amu'nompima Ra
Anumzamofo huhagerafi huvempage vogisima
pristi vahe'mo'zama eri'ne'zama oti'nazare
magopi ante atru higeno meno eno ama knarera
ehanati'ne. 10 Hagi Ra Anumzamofo huhagerafi
huvempage vogisima eri'naza pristi vahe'mo'za
Jodani timofo amu'nompi oti'nazageno, ana
maka zama Ra Anumzamo'ene Mosese'enema
Josuama asamike, huo huke hunte'na'a zana, ana
maka huvagare'naze. Hige'za Israeli naga'mo'za
ame'amahu'za Jodani tina takahe'za kantukaziga
vu'naze. 11 Hanki maka Israeli vahe'mo'za
Jodani tima takahe'za kama kazigama eme

oti vagarazage'za, timpintira Ra Anumzamofo
huhagerafi huvempage vogisia pristi naga'mo'za
eri'za ome zamagatere'za zamavuga evu
oti'naze. 12 Hagi Rubeni naga'ma Gati naga'ma
Manase naga'ma amu'nompinti refko hu'naza
naga'mo'zane ha'ma huga vahe'amozage Israeli
naga'mokizmi zamavuga ha'zana tro tra hu'za,
Mosese'ma zamasami'nea kante ante'za ugote'za
vu'naze. 13 Anampina 40 tauseni'a naza
ha'ma huga vahera Ra Anumzamofo avurera
vu'za, Jeriko tavaonte mago agupo me'nefi
vu'naze. 14 Ana knazupa Ra Anumzamo'a
Israeli vahe zamavufi Josuana azeri ante'ama
hige'za, Mosesenkema antahimi'nazaza hu'za
Josu'ana ke'a antahimi'naze. 15 Anante Ra
Anumzamo'a Josuana amanage huno asami'ne,
16 Zamasamige'za huhagerafi huvempage
vogisima e'neri'za pristi vahe'mo'za Jodani
timpintira atre'za ankenarega emareriho.
17 Higeno Josua'a pristi nagara huzamanteno,
Jodani timpintira atreta ankenarega atiramita
eho. 18 Anagema hige'za Ra Anumzamofo
huhagerafi huvempage vogisima eri'za oti'naza
pristi vahe'mo'za, Jodani timofo amu'nompintira
atre'za ankenarega e'za, timpinti'ma zamagiama
erisga hu'zamopare'ma razageno'a, Jodani timo'a
ete hageno ko'ma hu'neaza huno evu'ne. 19Hagi
Israeli vahe'mo'za ese ikamofona 10ni knazupa
Jodani tina takamahe'za kantu kazigama vute'za,
Jeriko kuma'mofona zage hanati kaziga Gilgalie
nehazare ome kumara ante'naze. 20 Hanki
12fu'a havema Jodani timpinti'ma ati'zama
eri'za e'naza haveramina, Gilgalie nehazare

ana haveramina Josua'a magopi eri ante atru
hu'ne. 21 Ana nehuno Israeli vahe'mokizmia
amanage huno zamasami'ne, henkama fore'ma
hanaza mofavremo'zama zamafahe'ima
zamantahige'zma, ama haveramina nagafare
mane'ne? hu'zama zamantahigesage'za,
22amanagehu'za zamasamiho, Israeli vahe'mo'za
Jodani timo'ma hihima huno marerigeno
mopamo hagegema hu'nege'za takahe'za e'naza
zanku negeta antahimi avame'za me'ne hu'za
zmasamigahaze. 23 Na'ankure Ra Anumzana
tamagri Anumzamo Koranke Hagerima hu'neaza
huno Jodani tina eri hagege higeta, hagege
mopare takaheta evagare'none. 24 E'ina
hu'negu ama mopafi maka vahe'mo'zama ke'za
antahi'zama hanazana, Ra Anumzamofo azamo'a
hanavenentake hu'ne nehanageta, tamagra Ra
Anumzana tamagri Anumzamofonke maka zupa
korora huntevava hiho.

5
Israeli vene'nemo'za zamagoza anoma'aGilgali

kumate eme taga hu'naza naneke
1 Amori Kini vahe'ma Jodani timofo zage fre

kazigama nemanimo'zane, Kenani Kini vahe'ma
Meditereniani hagerimofo ankenaregama
nemanimo'za, Ra Anumzamo'ma Jodani tima eri
hagegema hige'za Israeli vahe'mo'zama Jodani
tima takama he'naza kema nentahi'zageno,
hanave'zamia omanege'za koro hu'za ha'ma
hanaza zamagesa osu'naze.

2 Hagi ana knafina Ra Anumzamo'a amanage
huno Josuana asami'ne, Havereti asane kazina

trohunka vene'neramine ne'mofavre naga'ma
zamagoza anoma tagama osu'nesaza nagara
taga huzamanto. 3 Higeno agra'a Josua'a
havereti kazina trohuteno, ana vene'nene
ne'mofavre nagara Ha'alotie nehaza osi agonare
zamagoza anona taga huzmante'ne. 4 Hagi
ha'ma huga vene'nema Isipiti'ma etirami'naza
vahe'mo'za 40'a kafufima ka'ma kopima
ne-eza fri vagare'nazagu Josua'a e'inahu
zana huzamante'ne. 5 Hanki ana maka
vene'nema Isipiti'ma atre'zama etirami'naza
vahe'mo'za zamagoza anona tagahute'za e'naze.
Hianagi karankama ka'ma kopima ne-ezama
kasezamante'naza vene'ne'a zamagoza anona
taga osu'naze. 6 Israeli vahe'mo'za 40'a kafufi
ka'ma kopina e'naze. Ha'ma huga vene'nema
Isipiti'ma etirami'naza vahera e'ina knafi fri
vagare'naze. Na'ankure Ra Anumzamofo kea
amage ontenagu, Agra amanage hu'ne, ana
vene'nefintira magomo'e huno zamafahe'ima
zamigahue hu'na amirimo'ene tumerimo'ma
avite'nea mopama huvempama hu'zmante'noa
moparera ovugahaze. 7 Ka'ma kopima
zamagri noma erisagu'ma kasezmante'naza
ne'mofavre'ramina Josua'a zamagoza anona
taga huzamante'ne. Na'ankure karankama ne-
eza zamagoza anona taga huozmante'nagu anara
hu'ne. 8Anamaka Israeli vene'nemo'za zamagoza
anoma taga hute'za, kuma'ma ante'zama
mani'nare mani'nageno, namuzmimo'a
tegani'ne. 9 Anante Ra Anumzamo'a Josuana
amanage huno asami'ne, ko'ma tamagra
Isipima mani'neta kazokzo eri'zama eneritma

tamagazegu hu'nazane. Hianagi Nagra menina
tamagri tamagaze zana eri netroe. Hige'za ana
kumakura Gilgalie* hu'za agia antemi'nageno,
ana agimo'a meninenameno e'ne.

10 Hanki Israeli vahe'mo'za Jeriko agupofi
Gilgali kumate mani'ne'za, ese ikana 14ni
knamofo kinaga Ra Anumzamo'ma ozamahe
zamagatere'nea zanku antahimi'za ra ne'za
kre'za nene'za musena hu'naze. 11 Ana ne'zama
nete'za, anante knazupa Kenani mopafinti
ne'zana agafa hu'za zo'ore bretine, kre hagege
hu witinena ne'naze. 12 Israeli naga'mozama
Kenani mopafinti ne'zama agafama hu'za naza
knazupage, mana ne'zamo'ma monafinti'ma
eneramiazana vagare'ne. E'ina hige'za Israeli
vahe'mo'za ana kafufina mana ne'zana
e'ori'nazanki, Kenanimopafintine'zankene'naze.

Bainati kazi azampi eri'nea ankero ne' Josua'a
ke'nea naneke

13 Mago zupa Josua'a Jeriko kuma tvaonte
emani'neno keana, mago ne'mo'a bainati kaz-
ina azampi eri'neno, avuga oti'negeno negeno
urava'o huno, Kagra tagri vahepi, ha' vaheti
mani'nane?

14 Higeno ana ne'mo'a huno, A'o nagra kagri
kaziga vahera omani'na, ha' vahe kaziga vahera
omaninoanki, nagra Ra Anumzamofo sondia
vahete ugota kva ne' e'noe. Higeno Josua'a
avugosaregati kepri huno agiafi renareno
amanage hu'ne, Eri'za vahekamo'na na'a
hugahufi nasamio. 15 Higeno Ra Anumzamofo

* 5:9 Gilgaliema hu'neana Hibru kefina agaze eri atrene hu'ne.

sondia vahete ugota kva ne'mo'a Josuana
amanage huno asmi'ne, Kagra kaga nona katufe
tro. Na'ankure amama oti'nana mopamo'a
ruotage hu'ne. Higeno Josua'a kema hiaza huno
agia nona katufetre'ne.

6
Jeriko rankumamo'ma fragu vazirami'nea

zamofo naneke
1 Hagi Jeriko kumapi vahe'mo'za Israeli

vahe'mokizmigu koro nehu'za kumapima ufre
kafantamina erigi vagarazageno, mago'mo'e
huno fegira atiramige, marerigera osu'ne.
2 Hagi Ra Anumzamo'a amanage huno Josuana
asami'ne, Antahio! Jeriko kuma'ene, kini
vahe'ane, hanave sondia vahe'anena ko kagri
kazampi ante'noe. 3Hanki kagrane maka sondia
vahe'zaganena, Jeriko kumamofona mago mago
zagefina magoke zupa kagitere nehinkeno,
vuno 6si zage knare uhanatino. 4 Hagi 7ni'a
pristi vahe huzamantege'za 7ni'a ufema ve
sipisipimofo pazivete'ma tro'ma hu'naza ufena
e'neri'za huhagerafi huvempage vogisimofo
avuga viho. Hanki 7ni zage knarera kagrane
sondia vahe'enena Jeriko kumamofona 7ni'a
zupa kaneginke'za pristi vahe'mo'za ufena reho.
5 Hagi pristi vahe'mo'zama erivazu hu'zama
zazate'ma ufema resagenkama nentahinka, ana
maka vahera zamasamige'za ivimo agazamo
nehu'za rankegege hiho. Anama hanageno'a,
Jeriko rankumamofo have keginamo'a fragu
vaziramina, ana makamotma kefatgo hutma



Josua 6:6 xvi Josua 6:12

ana kumapina ufreho. 6 Hagi Nuni nemofo
Josua'a pristi vahera kehige'za azageno
anage huno zamasami'ne, Ra Anumzamofo
huhagerafi huvempage vogisia erisga hutma
nevinke'za, 7ni'a pristi vahe'mo'za 7ni'a ufema ve
sipisipimofo pazivenuti'ma tro'ma hu'nazana
eri'za, huhagerafi huvempage vogisimofo
avuga vugoteho. 7 Anante Josua'a Israeli
vahera zamasamino, Vuta Jeriko rankumara
ome kagigahaze. Hianagi zamatrenke'za
sondia vahe'mo'za Ra Anumzamofo huhagerafi
huvempage vogisimofo avuga vugoteho. 8Anante
Josua'ma kema zamasamitege'za, 7ni'a pristi
naga'mo'za ve sipisipimofo paziveteti'ma 7ni'a
ufema tro'ma hu'naza eri'za Ra Anumzamofo
avure ufena re'za nevazageno, zamefira
Ra Anumzamofo huhagerafi huvempage
vogisia eri'za vu'naze. 9 Hanki mago'a sondia
vahe'mo'za pristi vahe'mokizmi zamavuga
nevzage'za, mago'amo'za huhagerafi huvempage
vogisimofo amefiga'a neage'za, ufena re'za
e'naze. 10 Hianagi Josua'a anage huno vahera
zamasami'ne, Mago'mo'e huno rankea osuno,
mago agerura orutfa hino. Hagi nagrama
ranke hihoma hu'nama hanugeta, rankea
hugahaze. 11 Anante Josua'a pristi nagara
huzamantege'za Ra Anumzamofo huhagerafi
huvempage vogisia erisga hu'za, magoke zupa
Jeriko rankumara kagite'za, atre'za kuma'ma
omente'za mani'nafi ana kenagera emase'naze.
12 Hanki anante knazupa nanterampi Josua'a
otige'za, pristi naga'moza'nena Ra Anumzamofo
huhagerafi huvempage vogisia erisga hu'za

vu'naze. 13Hagi 7ni'a pristi naga'ma 7ni'a ufema
eri'naza naga'mo'za Ra Anumzamofo huhagerafi
huvempage vogisimofo avuga ugote'za nevu'za,
ufenare'za nevazageno, sondia vahe'mo'za
ana pristi vahe zamavuga nevzage'za, mago'a
sondia vahe'mo'za ana huhagerafi huvempage
vogisima eri'zana vahe'mokizmi zamefiga'a
ne-eza ufenare'za vu'naze. 14 Hanki anante
zage knarera ko'ma hu'nazaza hu'za, magoke
zupa Jeriko rankumara kagite'za atre'za vu'za
kuma'ma emente'za mani'nafi emase'naze. Ana
avu'ava zanke 6'a zage knafina hu'za vu'naze.
15 Hanki 7ni zagekna zupa nanterampi oti'za
ko'ma hu'nazaza hu'za Jeriko kumara kagi'naze.
Hianagi ana knarera 7ni'a zupa Jeriko ran
kumara kagi'naze. 16Hagi 7nire'ma kamanegi'za,
pristi vahe'mo'za ufe nerazageno Josua'a vahera
amanage huno zamasami'ne, ra tamageru rutma
ivimo agazamo hiho. Na'ankure Ra Anumzamo
Jeriko rankumara ko tamagri tamazampi ante'ne.
17 Hanki Jeriko kuma'ene anampima me'nea
zantamia ana maka Ra Anumzamofontega mago
ofa amiankna hutma eri haviza hugahaze.
Hianagi afure vahe'ma huzmantoke'zama
e'naza naga'ma zamavare frakinegu monko a'
Rehapune noma'afima mani'naza naga'anenke
zamahe ofriho. 18 Hianagi kva hiho, Jeriko
kumapintira magore hutma mago'zana e'oritfa
hiho. Mago'zama erisutma Israeli naga'ma
nemanunakumapinahazenkeavreta efregahaze.
19 Hianagi silvaretiro, goliretiro, bronsiretiro
aenireti'ma tro'mahu zantamima Jeriko
kumapinti'ma erisutma, e'i ruotage huno

Anumzamofoza me'negu, ana maka eritma
Ra Anumzamofo zagoma nentafi omenteho.
20 Hanki pristi vahe'mo'za ufema ete nerage'za
vahe'mo'zama nentahi'za, ana ufenkrafamofo
avariri'za ivimo agazamo huza rankege
nehazageno, rankumamofo have keginamo'a
fragu vaziramige'za, maka vahe'mo'za zamavune
ante'za miko kazigati ufre'za Jeriko rankumara
ome eri'naze. 21 Mareri'za vea'ene mofavrene
zamahehana nehu'za bulimakaone, sipisipine,
tonkinena, anazanke hu'za zamahehana hu'naze.

22 Anante Josua'a ko'ma afure netrema
mopama ome ke'ogu'ma huzanante'nea netre'na
zanasamino, tanagrama huvempa huntena'a
kante antetna, ana monko a'mofo nompi
umarerita agri'ene naga'anena ome zamavareta
atiramiho huno huznantene. 23 Hanki ana
tare afure ne'tremokea umarerike Rehapune
nererane nefane, asarehe'ine ana maka naga'a
zamavare'za Israeli naga'ma seli noma emegi'za
mani'naza kumamofo megi'a eme zamante'naze.
24 Anante ana ran kuma'ene ana maka'zana
teve tagintazageno te'ne. Hianagi silvaretiro
goliretirobronsiretiroaenireti'ma tro'mahu'naza
zantamina eri'za Ra Anumzamofo nompima
zagoma nentafi ome ante'naze. 25Hagi Rehapune
ana maka naga'a Josua'a ozmahe zamatrege'za
mani'naze. Na'ankure tare afure netrema
Josua'ma huznantegekema Jeriko kumate'ma
vakeno'ma Rehapu'ma zanavre fra'ma ki'negu
anara hu'ne. Hanki Rehapunagapinti'ma fore'ma
hu'naza vahera Israeli nagapine meninena
mani'naze.

26 Anante Josua'a hanavenentake kazusi
kea amanage huno vea nagara zamasami'ne,
Mago ne'mo'ma ama Jeriko rankumama azeri
otisia ne'mofona, Ra Anumzamo'a azeri haviza
hugahie. Hanki agrama eri'zama eri agafama
hania knazupa, zage ne'mofavre'a frisigeno,
kuma keginamofo kafaramima hagentesia zupa
amite'namo'a frigahie. (1 King 16:34) 27 Ra
Anumzamo'a Josua e'ne mani'negu agri agimo'a
anamamani'nazamopafinaharuharuhunovuno
eno hu'ne.

7
Ai kumate vahe'mo'zama Israeli vahe'ma ha'hu

zamagatere'naza naneke
1 Hagi kuma'ma eri havizama hanafintira

mago'zana e'oritfa hiho huno Ra Anumzamo'a
Israeli nagara zmasami'neana, zamagra Agri kea
eritre'za amagera onte'naze. Juda naga nofipinti
nera Akanina Kami kasentegeno, Kamina Zimri
kasentegeno, Zimrina Zera kasentegeno hu'nea
ne'mo Ra Anumzamo'ma Israeli nagara e'oriho
huno'ma hunagru'ma huzmante'nea zana
e'rinegeno Ra Anumzamo'a Israeli vahera tusi
arimpa ahezmante'ne.

2 Hagi Jerikoma mani'nazareti Josua'a mago'a
vahera huzmantege'za Ai kumate vu'naze.
Ana kumara Bet-aven kuma tavaonte, Betel
kumamofo zage hanati kaziga me'negeno,
amanage huno huzmante'ne, frakita vuta ana
kumara ome afureta keho. Hige'za kema
hiaza hu'za Ai kumara ome afure'za ke'naze.
3 Hanki ana vahe'mo'za vute'za eza Josuana

amanage hu'za eme asmi'naze, rama'a vahera
zamatrege'za Ai kumate vahera hara ome
huozamanteho. Na'ankure rama'a vahera
omani'nazanki, ana maka vahera huzmantenka
zamazeri amuhoa osunka, 2 tauseni'o 3
tauseni'a vahe'naza huzmantege'za vu'za hara
ome huzmanteho. 4 Anante 3 tauseni'a vahe
naza mareriza Ai kumate vahera hara ome
huzmante'naze. Hianagi Ai kumate vahe'mo'za
Israeli vahera zamahe'za zamagene rage'za
fre'za e'naze. 5 Ai vahe'mo'zama Israeli vahe'ma
zamagenema re'nazana, Ai rankumamofo
kahanteti agafa hute'za, zamagene re'za
agonaregati urami'za havema nefragazare
urami'naze. Ana zupa 36si'a Israeli vahera
zamahe frizageno Israeli naga'mo'za tusi'a koro
hu'naze.

6 Josua'a anazankuantahintahihakarenehuno,
kukena'a tagato nehuno, Ra Anumzamofo
huhagerafi huvempage vogisimofo avuga
avugosaregati umseno mani'negeno kinaga
se'ne. Hagi miko Israeli kva vahe'mo'za Josua'ma
hiaza nehu'za zamagra zamanunte kugusopa
eri'za nefre'za, Josua'ene zmasunku nehu'za
mani'nageno vuno kinga se'ne. 7 Hanki anante
Josua'a amanage hu'ne, Hanavenentake Ra
Anumzamoka kagra Jodani timofo kama kaziga
Amori vahe'mo'za tazeri haviza hanazegu
tavrenka e'nampi? Tagrama timofo kantu
kazigama manisune hutama hu'nontegama
manusina, amanahu zana forera osigeta knare
huta manusine. 8 Israeli sondia vahe'mo'za
ha' vahezmimofo zamagoro rukrahe hu'zma
atre'za fre'za azanki, nagra na'ane hu'na

Ra Anumzamoka hugahue? 9 Hanki Kenani
vahe'mo'zane ama ana mopafima nemaniza
vahe'mo'za ama anazamofo kema nentahi'za
tagrira tavazagikagi'za tahe fanane hanageno,
ama mopafina tagia omanegahie. Hanki kagri
rankagima huhavizama osnagura kagra na'a
hugahane? 10 Higeno Ra Anumzamo'a Josuana
amanage huno asami'ne, Na'a higenka mopafina
kavugosaregatira masetenka mani'nane, otio.
11 Hanki kotazana ko huvempa hu'na, Jeriko
kumapima me'nea zantamina nagrike zanki
maka eri havizama hiho hu'na huhagerafi
huvempa kema hu'noana, Israeli naga'mo'za
keni'a rutagre'za kumi hu'naze. Zamagra
mago'azana musufase'za, zamagra'a fenozampi
erinte havia hu'naze. 12 E'ina hu'negu Israeli
naga'mo'za oti hanaveti'ne'za ha' vahe'zaminena
hara osu'za, rukrahe hu'za ha' vahe'zmi koro
fre'naze. Hanki eri haviza hiho hu'nama
hunagru'ma huramante'noa zantamima
erihavizama osnazana, Nagra tamagranena
omanitfa hugahue. 13 Otinka Israeli vahera
zamazeri agru nehunka zamasamio, zamagra'a
zamazeri agru hiho. Na'ankure okina Ra
Anumzamo'na tamagrane eme keaga hugahie. Ra
Anumzana Israeli vahe'mokizmi Anumzamo'na
amanage nehue, maka eri havizama hiho
hu'noa zantamina eri'za e'naze. E'ina hu'negu
tamagra ana zantamina eritre hana hutetage
ha' vahetamia hara hu zamagateregahaze.
14 Hagi oki nanterana maka'motma eme
atru hutetma taisi zokago reta kenkeno, ina
nofipinti Ra Anumzamo'a huhamparigahie ana

nofipintira nagate nagate etere nehanageno
Ra Anumzamo'ma huhampri'nia nagapinti
magoke magoke vene'ne etere hiho. 15 E'ina
hanageno'a maka'zama eri haviza hihoma
hu'noa zantamima erino e'nesimo'a eama
hanigeta, anamofona, agri'ene naga'ane ana
maka zama'anena tevefi krerasageho. Na'ankure
agra Ra Anumzamo'nema huhagerafi huvempa
kema hu'naza kea rufutagino Israeli vahera tusi'a
zamagaze eri'zami'ne.

Akani'ma kumi'ma hu'nea zamofo naneke
16 Higeno Josua'a nanterampi otino Israeli

vahera kehige'za nofite nofite neazafinti, Juda
naga nofi zamazeri'ne. 17 Anante Josua'a Juda
naga nofira zamavareno Ra Anumzamofonte
e'ne, ana higeno Zera naga zamazeri fore
hige'za ana nagapintira vene'ne'age'za neage'za
Zabti azeri'ne. 18 Hagi anante Zabti nagapinti
vene'neneraminke ageno Josua'a zamazeri
otiteno, anampinti Akani avazu hu'ne. Hagi
Akanina Karami kasentegeno, Karamina Zapti
kasentegeno, Zaptina Zera kasente'ne. Hagi
Zera'a e'i Juda naga nofipinti ne' mani'ne.
19 Anante Josua'a Akaninkura amanage hu'ne,
Ne'nimoka Ra Anumzana Israeli vahe'mokizmi
Anumzana ra agi neminka agi'a ahentesga
huo. Hanki kagra na'a hu'nampi nasmio, nagri
navufina mago'zana erifrara okio. 20 Anante
Akani'a Josuanaamanagehunoasami'ne, Tamage
hu'na nagra Ra Anumzana Israeli vahe'mokizmi
Anumzamofo avurera kumi hu'noe. Hagi nagra
na'a hu'nofi kagrira kasmigahue. 21 Jeriko

rankuma'ma ha'ma huzamagatere nompintira,
kogenomago knare zantfa hu'nea Babiloniti za'za
kukenane, mago'a silva kna'amo'a 4'a kilogi, golia
kna'amo'a mago kilo hu'neana kogeno nanunu
hige'na, eri'na e'noe. Ana zantamina erina seli
noni'afi mopa kafi'na silva antete'na ana agofetu
mago'azana ante'na asente'noe.

22 Higeno Josua'a kato vahe huzmantege'za
zamagare'za vu'za Akani seli nompima ome
kazana, Akani'ma hu'nea kante anteno ana
silva frakino fenamete megeno, mago'azana
anaga me'nege'za ome ke'naze 23 Hagi zamagra
ana maka zana ana seli nompintira eri'za
Josuanemaka Israeli vahe'mokizmi zamavuga Ra
Anumzamofo avure eme herafi'naze. 24 Anante
Josua'ene ana maka Israeli vahe'mo'za Zera
nemofo Akanina nevre'za, ana silvama, zaza
kenama, ana golima, ne'mofavre naga'ama,
mofane naga'ama, ana maka bulimakao afu'ama,
tonki'ama, sipisipine, seli noma'ane ana maka
zama'anena eri'za, Akorie nehaza agupofi avre'za
vu'naze. 25 Anante Josua'a Akanina amanage
huno asami'ne, Na'a higenka tagrira hazenkefina
tavrentane? Ra Anumzamo menina kagri'enena
hazenkea kamigahie. Anante maka Israeli
vahe'mo'za have kanonteti Akanine ana maka
naga'anena zamahe frite'za zamagri'ene ana
maka zazminena tevefi kre fanane hu'naze.
26 Ana hute'za rama'a haveraminu Akani
agofetura ante hihi hu'naze. Ana haveramina
meninena me'ne. Anante Ra Anumzamofoma
arimpa ahe'zamo'a amne hu'ne. E'ina hu'negu
ana kumamofo agi'a Akori agupoe huno
me'nege'za meninena agi'a nehaze.

8
Israeli vahe'mo'za Aia rankumate vahe hahu

zamagatere'naza naneke
1 Hanki anante Ra Anumzamo'a Josuana

amanage huno asami'ne, Korora osuge, atregeno
kagu'amo'a kna osino. Maka sondia vahera
zamavarenka marerinka Ai kumara hara ome
huzamanto. Na'ankure Nagra Ai kuma'mofo kini
ne'ma, vahe'ama, ran kuma'ane, mopa'anena
ko kagri kzampi ante'noe. 2 Kagra Jeriko kini
ne'ene rankuma'anema hu'nanaza hunka, Ai
rankuma'mofo kini ne'ene ana maka'zana
eri haviza huo. Hianagi ana kumapinti'ma
maka tamavesisia zantamine bulimakao
afutaminena tamagra'a suza avreta viho. Hanki
menina ha'ma hanagu tro nehuta, mago'a
sondia vahera huzmantenke'za rankumamofo
mefiga'a kafona omenteho. 3 Anagema hige'za
Josua'ene maka sondia vahe'mo'za Ai kumate
vahera ha' huzmantenaku vu'naze. Hanki
koro osu'za hanaveti'za ha'ma nehaza vahe
Josua'a 30 tauseni'a huzmantege'za kenageke
vu'naze. 4 Hagi nevzageno Josua'a amanage
huno huzmante'ne, Ama nanekea tamagesa
anteta antahiho, tamagra rankuma'mofo tvaonte
amefiga'a kafo ome anteta hahu'are tro huta
umaniho. 5Hanki nagranema mani'naza sondia
vahe'enena rankuma'mofona avugati vugahune.
Hanki Ai rankumapi vahe'mo'zama ko'ma
hu'nazaza hu'za ha'ma hurante'naku atiramiza
esnageta, tagra ese knazupama hu'nonaza huta
zamimi huta koro freta egahune. 6Tagra zami'mi
huta freta esunke'za, rankuma'zmia atre'za
trotago hu'za afete'ma esu'za zamagra amanage

hugahaze, ko'ma hu'nazaza hu'za tagri koro
fraze nehanageta, tagra zami'mi huta afete
kna egahune. 7 Anama hanunketa tamagra
kafoma antetama mani'nafintira atretma vutma,
Ai rankumara ome eriho. Ra Anumzana
tamagri Anumzamo'a ana rankumara tazampi
antegahie. 8 Hagi tamagrama ana rankuma'ma
ome eritesuta, teve tagintenkeno teno. Ra
Anumzamo'ma nasamige'na tamasami'noa kante
antetma anazana hiho. 9 Nehuno Josua'a ana
sondia vahera huzmantege'za vu'za zagema ufre
kaziga Ai rankuma'ene Beteli rankuma'mofo
amu'nozanifi ome kafona ante'naze. Hianagi
agra Josua'a ruga'a sondia vahezagane kumama
ome ante'za mani'narega ana kenagera mani'ne.
10 Hanki Josua'a nanterampi otino sondia
vahe'zaga kehu tru huteno, Israeli ranra vahera
zamavareno ugota hige'za sondia vahe'ane Ai
kumate vu'naze. 11 Josua'enema vu'naza sondia
vahe'mo'za rankumamofona avuga kazigati
vurava'o hu'naze. Anante Ai rankumamofona
noti kaziga mago agupo amu'nozamifina
me'negeno kantu kaziga Ai rankuma me'nege'za,
kamakaziga kumara omente'naze. 12 Hagi
Josua'a sondia vahera 5 tauseni'a naza ko
huzamantege'za vu'za, Ai rankumamofo zage
fre kaziga Ai kuma'ene Beteli kumamokizni
amu'nompi kafona omente'naze. 13Hanki ha'ma
hanaza kankamuna amanahu hu'za retrora
hu'naze. Ai rankumamofo noti kazigama tro'ma
hu'za mani'naza sondia vahera rama'agna hu'za
mani'naze. Ana hazage'za mago'a sondia vahera
zage ufre kaziga kafonte'za mani'naze. Hanki

Josua'a ana kenagera agra agupofi uramino
umani'ne.

14Hanki Ai kumate kini ne'mo'ma agra anama
hazazama negeno'a, agrane maka vahe'ane,
maka ana kumapi vene'nemo'za Israeli naga
Jodani agupofi ha' huzmanteku nanterampi
ame hu'za kumara atre'za atirami'za e'naze.
Hianagi Ai kumate kini ne'mo'a kuma'amofo
amefi'ama mago'a Israeli vahe'mo'zama kafoma
omente'zama mani'nazana onke'ne. 15 Anante
Josua'ene maka sondia vahe'amo'za Ai kumate
kini nera revatga hu'za ami'mi hu'za hagege
kokama me'nerega fre'za vu'naze. 16Hagi Ai kini
ne'mo'ma zamagege'za Israeli naga'mo'zama
zami'mi hu'za koroma frazageno'a, maka
venenema ana rankumapima mani'naza vahera
ke hige'za, Israeli vahera zamarotago hu'za
vu'naze. Ana hige'za kumazamia atre'za Josuane
Israeli vahetamina zamarotgo hu'za afete
vu'naze. 17 Hanki Ai kumate'ene Beteli kumate
vene'nea magore hu'za kumazmia kegava hu'za
omani'za, ana maka'mo'za atre'za Israeli vahe
zamarotago hu'za vazageno, kuma kahamo'a
hagro huno me'ne. 18 Anante Ra Anumzamo'a
amanage huno Josuana asami'ne, Karugru
keveka'a erisga hunka Ai kumatega agona'a
hunto, na'ankure Ai kumara kagri kzampi
Nagra menina antegahue. Anage higeno Josua'a
krugru keve'a erisga huno Ai kumatega agona'a
hunte'ne. 19 Hanki Josua'a karugru keve'ama
erisgama hige'za kafoma ante'naza sondia
vahe'mo'za nege'za, kafoma ante'naretira ame
hu'za oti'za zamagare'za Ai rankumapina ufre'za,

kuma'ma maka erivagamanere'za ame hu'za ana
kumara teve taginte'naze. 20 Hanki Ai kumate
vene'nemo'zama rukrahe hu'zama kazana
kuma'zamifintira tevegumo'a vemagu vemagu
huno mareri'ne. Hanki Israeli vahe'mo'zama
zami'mi hu'za koro'ma fre'za nevazaretira
rukrahe hu'za, Ai nagara hara hu'zamante'za
azageno, koro'ma fre'naza kazamia omnene.
21 Anante Josua'ene mika Israeli vahe'mo'zama
zami'mi hu'za Ai vahe'ma nevazareti'ma,
kageno Ai rankumapinti'ma teve kumo'ma
vemagu vemagu huno monaregama marerige'za
nege'za ete rukrahe hu'za zamarotagoma hu'za
nevaza Ai vahera zamahe'naze. 22 Hanki Israeli
sondia vahe'ma Ai rankumapima mani'naza
naga'mo'za atiramiza Ai vahera zamefiti
hara eme huzmante'naze. Ana hu'za Israeli
vahe'mo'za Ai vahera zamazeri amu'no hute'za
magore hu'za ozamatre'za, ana maka zamahe
hana hu'naze. 23 Hianagi magoke Ai kini ne'ke
ahe ofri avre'za Josuante vu'naze. 24Hanki Israeli
vahe'mo'za ha' vahezmima, ka'ma kokampi ome
zamahe vaganere'za ete rukrahe hu'za vu'za,
Ai rankumapima mani'naza vahera bainati
kazinteti ome zamahe vagare'naze. 25 Hanki
ana zupa 12 tauseni'a Ai kumate vene'nene
a'nene zamahe fri'naze. 26 Hianagi Josua'a
karugru keve'ama erisga huno agona'ama Ai
kumategamahunte'neaazanaerinte orami erisga
hu'nege'za,makaAikumapimamani'nazavahera
zamahe vagare'naze. 27Hanki Ra Anumzamo'ma
Josuama asmi'nea kante ante'za, zamagra'a suza
bulimakao afutaminke nevre'za, Ai kumapintira
mago'a zantaminena eri'naze. 28 Ana hutegeno

Josua'a Ai rankumara teve tagintegeno tevemo te
osavazigeno ana zantamimo'a hihi huno meno
ama knarera e'ne. 29 Anante Josua'a Ai kini
nera anankempi nofi harari vazino mago zafare
anakintegeno frino avufga'amo'a meno vuno
kinaga ome se'ne. Hagi zagea tamifretegeno,
Josua'a vahe huzmantege'za avufga'a eri'za Ai
rankumamofo ufre kafante ome netre'za, ana
agofetura have eri'za antehihi hazageno, ana
haveramimo'a meno ama knarera ehanati'ne.
30 Anante Josua'a Ebali agonafi mago kresramna
vu ita Ra Anumzana Israeli vahe Anumzantega
trohu'ne. 31RaAnumzamofoeri'zane'Mosese'ma
Israeli vahe'ma zamasami'nea kea amage
nenteno, Mosese kasegefi me'nea kante'ene
amage anteno aenireti taga hu'za eri fatgo
osu'naza haveraminteti, mago kre fananema
hu ofama hu ita trohu'ne. Ana itamofo agofetura
tevefi kre fananehu ofane, Anumzanema mago
zamarimpa hu ofa hu'naze. 32 Anante ko'ma
Mosese'ma kre'nea kasegea Israeli vahe'mokizmi
zamavure Josua'a mago'a havemofo agofetu
ete krente'ne. 33 Ana maka Israeli vahe'ma
ranra vahetamima keagama refkoma nehaza
vahe'ma, sondia vahete kva vahe'ma, rurega
vahe'ma zamagranema nemaniza vahe'mo'za
tare kevu vahera refko hu'naze. Ana hute'za
mago kevu vahe'mo'za Gerisim agona tava'onte
manizageno, mago kevu vahe'mo'za Ebeli
agona tvaonte mani'naze. Ana hazageno Ra
Anumzamofo huhagerafi huvempage vogisimo'a
amu'nozamifi me'ne. Hige'za ana vogisima
pristi vahe'mo'zama erisgama hu'za vazazana

maka veamo'za ke'naze. Ra Anumzamofo
eri'za ne' Mosese'ma zamasamino, Kenani
mopafima umaniteta tamazeri so'e hanigu
Ramofontega hihoma hu'nea zana hu'naze.
34 Anante maka asomu'ma huzmantesia ke'ne,
zamazeri havizama hu kema Mosese'ma
kasege avontafepima krente'neana maka vahe
zamavuga Josua'a hamprine. 35 Josua'a ana
maka kasegema Mosese'ma kre'neana magore
huno otreno hampri vagarege'za, maka Israeli
vahe'mo'za antahi'naze. Hanki a'ne'ma, mofavre
zagama, ruregati vahe'ma zamagranema
nemaniza nena ana kea antahi'naze.

9
Gibioni vahe'mo'za Israeli kva vahe rezamatga

hu'naza naneke
1 Hanki Jodani timofo kantu zage fre

kaziga agonaregama nemaniza kini vahe'ma,
agonamofo asoparega nemaniza kini vahe'ma,
agupofima nemaniza kini vahe'ma, Mediterenia
ra hagerimofo ankinaregati vuno anagamu
noti kaziga Lebanoni mopare nemaniza kini
vahe'ma, Hiti vahe'ma Amori vahe'ma, Kenani
vahe'ma, Peresi vahe'ma, Hivi vahe'ma Jebusi
kini vahe'mo'zama antahi'zama Josua'ma
Jeriko vahe'ene Ai kumate vahe'ma ha'ma
huzamagaterea agenkema nentahi'za, 2 ana
maka'mo'za eri mago hu'za Josuane Israeli
vahera ha' huzmante'naku hu'naze. 3 Hianagi
Gibioni vahe'mo'za Josuama Jerikone Ai
rankuma'enema zamazeri havizama hu'nea
zamofo agenkema nentahi'za, 4 mago'a vene'ne
nagara huzmantage'za haviza hu'za afete

moparegati Israeli vahete naneke eri'za e'
vahekna hu'za e'naze. Ana vahe'mo'za atafareno
tagatoma hu'nea meme akrute waini tintafempi
rehati rehati hu'za waini tina afineri'za, atafama
re'nea kuzamia donki afumofo agumpi nente'za,
5 tagoto hu'nea zamaga ano rehati rehati hu'za
nentani'za, atafare'nea kukena nentani'za,
hagege huno tontore'nea breti eri'za vu'naze.
6 Anante kuma'ma eme ante'za Gilgalima
mani'nazare Josuante e'za, agri'ene Israeli
vahera amanage hu'za eme zmasami'naze, tagra
afete moparegati e'nonku tamagrane mago
tarimpa huta manisuna zamofo kea huvempa
huranteho. 7Hianagi Israeli vahe'mo'za ana Hivi
vahe'mokizmia amanage hu'za zamasami'naze,
Na'a agafare tamagranena tarimpa fru huta
manisunku, huvempa huramantegahune?
Na'ankure tamagra afeti vahera omani'negahaze.
8 Hianagi Hivi vahe'mo'za Josuana asami'za,
kagri eri'za vahe mani'none hazageno, Josua'a
zamantahigeno, tamagra izagata, igati e'naze?
9Hige'za Josuana kenona'a hunte'za, kagri eri'za
vahe'mota afete mopareti e'none. Na'ankure Ra
Anumzana tamagri Anumzamofo hihamu'amofo
agi agenkemo'ma marerigeno, ana maka zama
Isipi vahete'ma tro'ma nehuno, 10 tare Amori
kini ne'ene Jodani timofo kantu kaziga nemania
kini nete'ma tro'ma hu'nea zane, Hesboni
kini ne' Sihoninte tro hu'nea zane, Basani
kini ne' Ogi'ma Astoroti nemania nete'ma
tro'ma hu'nea zamofo agenkea antahi'none.
11 Hagi kva vaheti'mozane mopatifi'ma ana
maka nemaniza vahe'mo'za hurante'za, mago'a

ne'zama erinetama vanaza ne'zana tro hu'neta,
nevuta ana vahe'ma ome nezamagenutma
amanage huta zamasamiho hu'naze, tagra
tamagri eri'za vahe mani'nonanki, trimpa
fru huta manisunku tamagra huvempa kea
huranteho. 12 Amama erita e'nona bretiramina
keho, kantega ne-eta nesunazane huta kumati'ma
atreta ne-eta ana zupa amuho hu'negeta erita
e'none. Hianagi menina keho, hago hagege huno
ankra kruhe'ne. 13 Hanki mememofo akruteti
tromahu tintafena keho, kasefa me'negeta waini
tina afirita e'nonane. Hianagi menina keho, hago
ampamu hu'ne. Ana nehigeno kukenane taga
anonema antani'nona zamo'enena za'za kama
e'nona zamohigeno tagatotagatuhu'ne. 14Anante
Israeli vahe'mo'za ana nezantamina eri'za
ke'nazanagi, Ra Anumzamofona antahige'za
knare antahi'zana e'ori'naze. 15 Hanki
Josua'a ana vahera zamazeri fru nehuno,
ozamahe zamatresage'za zamagranema mago
zamarimpa hu'za manisaza zanku huvempa
hunezmantege'za, Israeli kva vahe'mo'zanena
hu'za amama huhagerafuna huvempa kea eri
otregahune hu'naze. 16 Ana huvempa kema
Israeli vahe'mo'za huzamantetageno'a tagufa
zagegna evutege'za, henkama antahi'zana afeteti
vahera zamagra ome'nazanki, tva'ozamire
nemaniza vahe e'naze. 17 Hige'za Israeli
vahe'mo'za oti'za tagufa zagegnafi kana
vu'za ana vahe'mokizmi kumatmintera
uhanati'naze. Ana ran kumatmina, Gibionima,
Kefirama, Birotima, Kiriati Jearimi kumapinti
vahere. 18 Hianagi Israeli vahe'mo'za hara
huozamante'naze. Na'ankure Israeli kva

vahe'mo'za, Ra Anumzana Israeli vahe'mokizmi
Anumzamofo avufi mago zamarimpa hu'za
manisaza zamofo kema huvempama hu'naza
kegu antahi'za ozamahe'naze. Ana hazage'za
maka Israeli vahe'mo'za kva vahe'zamigura
mago zamarimpa huozamante'za ke hakare
hu'naze. 19 Hianagi mika Israeli kva
vahe'mo'za amanage hu'za zamasami'naze,
Mago tarimpama huta manigahune huta
huvempa kea, Ra Anumzana Israeli vahe'mota
Anumzamofo avufihuvempahu'nonankimenina
zamagritera mago'zana osugahune. 20 Hanki
tagra amanahu huzmantegahune, ozamahe
zamatresunke'za manigahaze. Na'ankure
tagrama huvempa huzmante'nona kema
eri atresunana Anumzamo'a tazeri haviza
hugahie. 21 Hianagi kva vahe'mo'za Israeli
vaheramago'ene zamasami'za amanage hu'naze,
Zamatrenke'za mani'ne'za Israeli vahera tevene
tine kato huzami vahe maniho. Hagi kva
vahe'mo'zama huvempama huzmante'naza
kante ante'za ozamahe zamatrage'za mani'naze.
22 Anante Josua'a Gibioni vahera kehige'za
azageno amanage huno zamasami'ne, tamagra
na'ante tagrira reravatga hutma, tvaontirema
nemaniza naga'mota, afete kotegati e'none
hutma hu'naze? 23 Tamagra havige hu'nagu
Anumzamo'a tamazeri haviza hugahie. Ana
hanigetma maka zupa nagri Anumzamofo
mono nompi kazokzo eri'za vahe mani'neta,
tinteve hurami vava hugahaze. 24Hanki Gibioni
vahe'mo'za amanage hu'za Josuana asami'naze,
tagrama antahunama Ra Anumzana tamagri

Anumzamo eri'za ne'a Mosesena asami'no, ama
ana mopa miko zamigahuanki ana mopafima
ufresutma anampima mani'naza vahera maka
zamahe vagareho huno hu'negu, tamagrikura
tusi koro nehuta ana havigea hu'none. 25 Ana
hu'nonanagi menina kagri kzampi mani'nonku,
nazano hurante'naku'ma hanana zana amne
huranto. 26 Hanki Josua'a Gibioni vahera
zamaza hige'za, Israeli naga'mo'za ozamahe
zamatre'naze. 27 Hianagi Josua'a ana Gibioni
vahera huzmanteno menintetima agafama
hanazana, Israeli vahe'mokizmi tintevema
katoma huzmi vahe nemanita, inantego Israeli
vahe'ma vanaregama Ra Anumzamo'ma
huhamprino amare monora hihoma hanire'ene
tintevea huzamigahaze. Hige'za Gibioni
vahe'mo'za ana zamavu'zamavara meninena
hu'za neaze. (2 Sam 21).

10
Israeli vahe'mo'za 5fu'a kini vahe zamahe'naza

naneke
1 Hanki Jerusalemi kini ne' Adonizedekima

antahiama, Josuama Jeriko kumate'ma hu'neaza
huno Ai rankuma'ene ana kumate kini ne'ene,
ha'ma hu agatereno zamahe hanama nehuno
kumazmima eri havizama hu'nea ke'ne,
Gibioni vahe'mo'zama Israeli naga'enema
mago zamarimpa hu'za manisaza zamofo
ke'ma huvempama hu'naza kema nentahino'a,
2 agrane vahe'amozanena ana zankura tusi'a
zamagogogu hu'naze. Na'ankure Gibioni
kumamo'a mago'a kumara agatereno agi me'nea

rankumakino, Ai rankuma'enena rugaterene.
Hagi ana rankumapina hanavenentake sondia
veneneraminke mani'naze. 3 E'ina hu'negu
Jerusalemi kini ne Adonizedekia 4'a rankumate
kini vahetega kea atrezamante'ne. Ana vahera
Hebroni kini ne' Hohamuma, Piramu kini ne'
Jarmutima, Jafia kini ne' Lakisima, Debiri kini
ne' Eklonima huno kea atre'zamante'ne. 4 Ana
kini nagakura amanage hu'ne, tamagra etma eme
nazahinketaGibioninagaraharahuzmantaneno.
Na'ankure zamagra Josuane Israeli vahe'enena
huvempa hu'za hara osu'za, mago zamarimpa
hu'za manisnaza naneke huhagerafi'naze.
5Hanki 5fu'a Amori kini vahe'ma eme eri atruma
hu'nazana, Jerusalemi kini neki, Hebroni kini
neki, Jarmuti kini ne'ki, Lakisine Ekloni kini
netre'ne hu'za sondia vahe'zamia eri tru hu'za
seli nona ome ki'za avazagigagi'za manine'za,
Gibioni vahera hara huzmante'naze.

6 Anante Gibioni vahe'mo'za Israeli vahe'ma
Gilgalima kuma eme ante'za mani'nare Josuan-
tega kea atrente'za amanage hu'naze, eri'za va-
hekamota kamefira huoraminka ame hunka em-
rerinka tagu'vazinka taza huo. Na'ankure Amori
kini vahetamima agonamofo asoparegama ne-
maniza kini vahe'mo'za eri tru hu'za ha' eme hu-
rante'za nehaze.

7 Hanki Josua'ma ananke'ma nentahino'a,
sondia vahe'ane knare'ma hu'za ha'ma nehaza
vaheramaka zamavareno Gilgalia atreno Gibioni
vahe'mokizmia zamaza hunaku marerino vu'ne.
8 Hanki Ra Anumzamo'a Josuana amanage
huno asami'ne, Kagra korora zamagrikura osuo.
Na'ankure zamagrira ko kagri kazampi zamavare



Josua 10:9 xxxv Josua 10:13

ante'nogu, mago ne'mo'e huno kagrira hara hu
kagateoregahie. 9 Anante Josua'ene ana maka
sondia vahe'mo'za ana kenageke vu'za Amori
vahe'ma eritru hu'zama mani'nafi antri hazaza
hu'za ame hu'za hara ome huzmante'naze.
10 Ana'ma hazageno'a Ra Anumzamo Israeli
naga'mokizmi zamavufi Amori vahera zamazeri
neginagi hige'za, rama'a vahe Gibioni kumatera
zamahete'za, mago'a vahera zamarotago hu'za
Bet-horonima mareneri'za karanka zamaheme
vu'zaAzekane,Makedakumate'eneuhanati'naze.

11 Hanki Israeli vahe'mokizmi zamagoro'ma
hu'za Amori vahe'mo'za Bet-horoniti'ma fre'za
Azekama urami'nea kantega nevazageno, Ra
Anumzamo'a tusinasi ko'mopa ko atregeno
havegna huno herafiramino, Amori vahera
zamahe fri'ne. Hagi Israeli vahe'mo'zama
bainati kazinteti'ma zamahe fri'nazama'a
ruzamagatereno haveretira zamahe fri'ne.

12 Hagi Ra Anumzamo'ma Israeli vahe'ma za-
maza hige'za, Amori vahe'ma ha'ma hu zamagat-
eraza knazupa Josua'a Israeli vahe'mokizmi za-
mufiRaAnumzamofonaamanagehunoasami'ne,
zagemoka uoraminka Gibioni megeno, ikamoka
Azaloni agupofimegahane.

13 Higeno zagemo'a anante megeno,
ikamo'enena ohanatine. Ana hu'nege'za
Israeli naga'mo'za ha' vahezamia hara
huzmagatere'naze. Ana zupa zagemo'a uofreno
anuntumpi me'nege'za hara hu'naze. Hagi
ana'ma hu'naza zamofo agenkea Jashariema
nehaza avontafepi krente'naze. (Jasahariema
hu'neana fatgo vahe'mokizmi avontafere

hu'ne.) 14 Korapa knareti'ma eno meninte'ma
ehanati'neana, Ra Anumzamo'a nunamuna
antahizamino e'inahukna zana erifore
osu'neankna kna efore hu'neankino, henkanena
anara osugahie. Na'ankure Ra Anumzamo'a
magoke ne'mofo ke antahimino Israeli vahetega
anteno Agra hara hu'ne. 15 Hagi ha'ma
huvagarete'za Josua'ene ana maka Israeli sondia
vahe'mo'za Gilgalima kuma'ma eme ante'za
mani'narega ete vu'naze.

Makida kumate vahe'ma ha'ma huzma-
gatere'naza naneke

16 Anama hutazageno'a 5fu'a kini vahe'mo'za
koro fre'za vu'za Makida kuma tavaonte mago
havegampi ome fraki'naze. 17 Hanki mago'a
vahe'mo'za ana 5fu'a kini vahe'ma Makida
havegampi fra'maki'nazana kete'za, Josuana
eme asamizageno, 18 Josua'a sondia vahera
zamasamino, ranra haverami atufetma ana
havegana renkanineretma, mago'a sondia
vahera huzmantenke'za anante kva hu'za
maniho. 19 Ana'ma nehutma tamagra manigasa
osutma, ha' vahetamia zamefi zamarotgo hutma
kuma'zmifina uofre'nesagetama hara ome
huzmanteho. Na'ankure Ra Anumzana tamagri
Anumzamo ana vahetamina ko tamazampi
zamavarente'ne. 20 Hanki Josua'ene Israeli ha'
vahe'zamia zamarotgo hu'za zamahe hana hu'za
kantega vazage'za, osi'a naga'mo'za koro fre'za
rankuma zamimofo vihufi ufre'naze. 21 Ana'ma
hute'za ana maka Israeli sondia vahe'mo'za
zamavufarera hazenkea e'ori, Makida kuma'ma
omente'zama mani'nare Josua'a mani'nege'za

ete e'naze. Ana'ma hazage'za magore hu'za
Kenani mopare vahe'mo'za Israeli vahetega
mago kea huozmante'naze. 22 Anante Josua'a
amanage hu'ne, Havegama renkanimare'naza
haveramina eri atretma ana 5fu'a kini vahera
havegampintira zamavareta nagrite eho.
23 Hanki kema hia ke amagente'za ana kini
vahera havegampintira ome zamavaremegi
atre'za zamavare'zama e'nazana, Jerusalemi
kinigi Hebroni kinigi, Jarmuti kinigi, Lakisi kinigi,
Ekloni kini neki hu'za zamavare'za Josuante
e'naze. 24 Ana kini vahera zamavare'za etageno,
Josua'a maka Israeli vahera kehu tru huteno,
sondia vahete kva vahe'ma agranema ha'ma
ome hu'naza vahe'mokizmia amanage huno
zamasami'ne, amare etma tamaganuti ama
kini vahe'mokizmi zamanankena rentroko
hiho, hige'za Josuankea amage ante'za ana
hu'naze. 25 Hanki Josua'a Israeli vahe'mokizmia
amanage huno zamasami'ne, Tamagra korora
huge, antahintahi hakarea osiho. Na'ankure
Ra Anumzamo'a amama hiaza huno maka ha'
vahetamima ha'ma huzmante'nazana anahu
zanke hugahie. 26 Anage huteno Josua'a ana kini
vahera zamahe friteno, 5fu'a zafare zamufga
hantintegeno me'negeno vuno kinaga zagea
ufre'ne. 27 Hagi zagema ufregeno'a Josua'a
huzmantege'za ana vahe zamavufaga zafaretira
erifenka atre'za, ko'ma fra'makiza mani'naza
havegampi ome zamatrete'za ana havegantera
ranra havenuti renkani razagenomeno eno, ama
knarera ehanatine. 28 Hagi ana zupage Josua'a
Makida rankumara hara hu zamagtereno kini

ne'zamine ana maka vahera kazinteti zamahe
fri vagare'ne. Ana kumapina mago'zane huno
otreno ana maka'zana eri haviza nehuno, mago
vahera atregeno omani'ne. Hagi Jeriko kini ne'ma
hunte'neaza huno, Makida kumate kini nera ana
zanke hunte'ne.

29 Hanki Makida rankumama ha'ma
huzamagaterete'za, Josua'ene sondia naga'mo'za
Makida atre'za vu'za Libna kumate vahera hara
ome huzmante'naze. 30 Hanki Ra Anumzamo
anahukna huno Israeli vahera zamaza hige'za,
Libna kini ne'ene ana maka vahe'anena kazinteti
zamahe vagare'naze. Ana kumapina Josua'a
mago'zane huno otreno, ana maka'zana eri
haviza nehuno mago vahere huno atregeno
omani'ne. Hagi Jeriko kini ne'ma hunte'neaza
huno, Libna kini nera ana zanke hunte'ne.
31 Ana'ma hute'za, Josua'ene Israeli sondia
naga'mo'za Libna kumara atre'za vu'za, Lakisi
kumara ome avazagigagi'za mani'ne'za hara
huzmante'naze. 32 Hanki Ra Anumzamo Israeli
vahe'mokizmia zamaza huno hara higeno,
nampa 2 knarera Josua'a Lakisi vahera hara
hu zamagaterege'za, ana maka vahera Libna
kumate vahe'ma hu'nazaza hu'za bainati
kazinteti zamahe fri vagare'naze. 33 Anante
Gezeri kini ne' Horamua Lakisi vahetami hara
huzmaza hu'naku mrerino egeno, Josua'a ana
kini ne'ene naga'anena hara nehuno, mago
vahere huno ozmantre'neanki zamahe fri
vagare'naze. 34 Ana'ma huteno'a Josua'a miko
Israeli vahe'ene Lakisia atre'za Ekloni vu'za,
kafo ome ante'za mani'ne'za avazagi kagiza
hara huzmante'naze. 35 Ana zupage Ekloni
kumara hara hu zamagtere'za eri vaganere'za,

maka zantamina eri haviza nehazageno,
Josua'a Lakisi kumapi vahe'ma hu'neaza huno
maka vahera kazinteti zamahe fri vagare'ne.
36 Ana'ma huteno'a Josua'a miko Israeli vahe'ene
Ekloni kumara atre'za Hebroni vu'za hara ome
huzmante'naze. 37 Ana kumara omeneri'za ana
kumate kini ne'ene maka vahera kazinknonu
zamahe fri vaganere'za, ana kuma tavaonte'ma
nemaniza vahe'ene kuma'zminena, Ekloni
kumate vahe'ma hu'nazaza hu'za bainati
kazinknonteti maka zamahe fri vagare'naze.
38 Ana'ma hute'za Josua'ene miko Israeli
vahe'mo'zaete rukrahehu'zavu'zaDebiri kumate
vahera ha' ome huzmante'naze. 39 Ana'ma
huteno Josua'a ana kumate kini ne'ene, ana
kumapi vahetamina zamahe fri vaganereno,
tavaozmire'ma me'nea kumatamina Hebroni
kumate vahe'ene Libna kumate vahe'ene, kini
vahetaminte'ma hu'neaza huno Debiri kumate
vahera magore huno ozamatreno bainati
kazinteti zamahe fri vagare'ne. 40 Ana higeno
Josua'a ana mopafima me'nea rankuma'tamina
hara hu zamagaterevaga nereno, agonaregama
me'nea kumatamine, kini zamine, Nigevi
kazigama me'nea kumatamine, kini zamine,
zage fre kaziga me'nea agonaramimofo agiafi
me'nea kumatamine kini zamine, Jodani
agupofima nemaniza vahe'ene kini zamia, Ra
Anumzama Israeli vahe'mokizmi Anumzamo'ma
huo huno'ma hunte'nea kante anteno, Josua'a
magore huno ozamatreno, ana maka zamahe fri
vagare'ne. 41Hagi Josua'ma ha'ma hu zamagatere
vagamare'neana, sauti kaziga Kedes Baneati
agafa huno marerino, hageri ankena tavaonte

Gaza eteno, noti kaziga ana maka Goseni
mopa'a eri vagareno vuno Gibioni rankumate
anagamu uhanati'ne. 42 Higeno ana mopafima
nemaniza kini vahe'ene mopa'zaminena, Israeli
vahe'mokizmi Ra Anumzamo zamaza huno hara
huzmantegeno, Josua'a ana knafinke hara huno
zamazeri atre vagare'ne. 43 Ana'ma hute'za
Josua'ene Israeli sondia vahe'mo'za atre'za
Gilgalima kuma'ma eme ante'zama mani'narega
ete vu'naze.

11
Josua'ma noti kaziga kini vahe'ma ha'ma huza-

mante'nea naneke
1Hanki Josua'mahahuzmagatereakemaHazori

kini ne' Jabini'ma nentahino'a, Madoni kini
ne' Jobabune, Simroni kini ne' Aksafuntegane
kea atrezmante'ne. 2 Ana zanke huno vahe'ma
kema hu'neana, noti kaziga agona ramimpima
nemaniza kini vahetamine, Galili timofo sauti
kaziga Araba kinima, zage ufre (westi) kaziga
agona ramimpineNafot-Dorinemanemaniza kini
vaherakehu'ne. 3Ana'mahiazahuno, zagehanati
kazigane, zage ufre kazigama nemaniza Kenani
vahe'ene, Amori vahe'ma, Hiti vahe'ma, Perizi
vahe'ma, agona ramimpima nemaniza Jebusi
vahe'ene, Hivi vahe'ma Mizpa kaziga Hemoni
agona tvaonte'ma nemaniza vahera kea hu'ne.
4 Hagi ana kuma tamimpi kini vahe'mo'zama
anankema nentahi'zama e'nazana, maka sondia
vahe'zmia tusi'a kasepankna hu'za hampriga
osuga'are vahera nezamavare'za, rama'a hosi
afu zamine, ha'ma hanaza karisi zamine eri'za

e'naze. 5Hanki ana maka kini vahe'mo'za mago
zamarimpa hu'za sondia vahezmia Meromu
tinte eme zamazeri atru hu'za, Israeli vahera
ha' huzmanteku kuma eme ante'naze. 6 Ana
hazageno Ra Anumzamo'a Josuana amanage
huno asami'ne, Zamagrikura korora osuo.
Na'ankure ama ananknare okina Israeli vahera
zamaza ha'nena ha' vahe'zamia maka zamahe
fri vagaregahaze. Ana'ma nehutma hosi
afutamimofo agigruna runekafrita, karisi zamia
teve hanavazita kregahaze. 7 Anage hutege'za
Josua'ene sondia naga'mo'za ha' vahe'zamimo'za
antri hazaza hu'za, Meromu tinteti agafa
hu'za hara eme hu'zmante'naze. 8 Hagi Ra
Anumzamo'a Israeli vahera zamaza hige'za,
ha' vahezamia zamahete'za zamagenere'za
vu'nazana, anagamu noti kaziga Saidoni
rankuma'ene Misrefot-Maim vute'za, zage
hanati kaziga Mispae nehaza aguporegane hara
huzmante'za vu'za ana maka vahera zamahe
fri vagare'naze. 9 Hanki Ra Anumzamo'ma
hunte'nea kante Josua'a hosi afutamimofo
agigrunaramina taganehuno,makakarisiramina
teve hanavazino krevagare'ne. 10 Ana zupage
Josua'a rukrahe huno Hasori rankumara ha'
ome huzmanteno zamazeri zamagatenereno,
Hasori kini nera bainati kazinteti ahe fri'ne. Ana
knafina Hazori rankuma'mo'a anampimame'nea
kumatamimofo vugota huzmante'nea rankuma
eri haviza hu'ne. 11 Hanki Israeli vahe'mo'za
Hazori kumapima mani'naza vahera magore
hu'za ozmatre'za ana maka bainati kazinteti,
zamahe vagare'naze. Ana nehazageno Josua'a
Hazori rankumara teve tagintegeno te'ne. 12Ana

nehuno Josua'a ana maka marerisa kumatamina
erivaga nereno, kini vahe zaminena kazinteti
zamahe vagarene. Ra Anumzamofo eri'za
ne' Mosese'ma asmi'nea kante amage anteno,
Josua'a mago zane huno otreno ana maka
zantamina eri haviza hu vagare'ne. 13 Hanki
ko'ma ki'naza kumama tapage hutrageno moriri
huno'ma marerinere'ma ki'naza kumatmina
Israeli vahe'mo'za tevea tagi onte'nazanagi,
Josua'a agra Hazori rankumara teve tagintegeno
te'ne. 14 Ana ranra kuma tamimpinti'ma Israeli
vahe'mo'za ha'ma hu'za eri'naza zantamine,
bulimakaoramine, sipisipiramine, meme
afutamina zamagra'a su'za eri'za vutere hu'naze.
Hianagi magore hu'za vahera ozmatre'za ana
maka bainati kazinteti zamahe fri vagare'naze.
15 Hanki ko'ma Ra Anumzamo'ma eri'za ne'a
Mosesema asmigeno, ete Mosese'ma asami'nea
kante antenomagore huno otreno anamaka'zana
Josua'a huvagare'ne. 16Hanki ne'onse agonafima
me'nea mopama, maka Negevi kaziga mopama,
Koseni mopama, zage fre kaziga ne'onse agona
mopama, Jodani tima enevia agupoma, Siferane
Araba mopama, ana maka agona mopane agupo
mopama Israelima me'neana, maka Josua'a eri
vagare'ne. 17 Ana mopama agafa hu'neana,
fenkamu sauti kaziga Idomu tvaonte Haraki
agonareti agafa huteno, vuno anagamu noti
kaziga Hemoni agonamofo agiafi Lebanoni
aguporega Ba'algati rankumate uhanati'ne.
Hagi Josua'a ana kumatamimpi kini vahera
ko hahu zamagatereteno ana maka zamahe
fri vagare'ne. 18 Ana kini vahetamina Josua'a

za'zate hara huzmanteno vu'ne. 19 Hanki mago
rankumate vahe'mo'e huno Israeli vahe'enena
frua huno omani'ne. Hianagi magoke Gibionima
nemaniza Hivi vahe'mo'zage Israeli vahe'enena
fru hu'za mani'naze. Hagi ana maka zana ha'
huzage eri'naze. 20 Hagi Ra Anumzamo'a agra'a
ana vahera zamagu'a eri hanavetige'za Israeli
vahera hara huzmante'naze. Na'ankure ana
hanige'za kazigazi hu'za Israeli vahera hara
hunezmantesage'za zamahe vagaresaza kazigati
anara hu'ne. Hanki Ra Anumzamo'maMosesema
ko'ma asami'nea kante ante'za Israeli vahe'mo'za
mago vahekura zamasunkura huozmante'za, ana
maka vahera zamahe fri vagare'naze. 21 Ana
zupa Josua'a vuno ranra zaferinagrerafane
Anaki vahe'ma agona ramimpima nemaniza
vahera ha' huzmanteno zamahehana hu'ne. Ana
vahe'ma nemaniza kumatamina, Hebronima,
Debirima, Anabuma, Judama me'nea agona
ramimpine Israelima me'nea agona ramimpima
nemaniza vahera Josua'a ana maka zamahe
vaganereno, rankumazaminenaeri havizahu'ne.
22 Hanki Israeli mopa'afina zaferinage Anaki
vahera omani'naze. Hianagi Gaza kumate'ma,
Gati kumate'ma, Asdoti kumate'ma hu'za osi'a
Anaki vahera manitere hu'naze. 23 Higeno
Ra Anumzamo'ma Mosesema asmi'nea kante
anteno, Josua'a ana maka mopa eri vagare'ne.
Ana huteno Josua'a ana maka Israeli vahera
erisantihare'za manisagu nagate nofite mopa
refko huno zamitere hu'ne. E'ina hutegeno ana
mopafina magore huno ha'ma hu'zana omanetfa
higeno, mopamo'a fru hunome'ne.

12
Israeli vahe'mo'zama ha'ma huzama-

gatere'nazakini vahe'mokizmi zamagi krente'naza
naneke

1Hanki amai'a Israeli vahe'mo'zama ha'ma hu
zamagtere'za Jodani timofo kantu zage hanati
kaziga mopane, fenkamu Arnoniti marerino
anagamu Hermoni agonare marerigeno, zage
ufre kaziga Araba mopane ana maka kini
vahe'zaminena hara huzamagatere'naze. 2Hanki
Amori vahe kini ne' Sihoni'a Hesboni rankumate
mani'neno, kegavama hu'nea mopa, Aroeli
mopareti vuno Arnoni agupoma eme atrete
uhanatiteno, ana agupomofona amu'nompinti
rukitagino Jaboku osi tinte Amoni vahe'mokizmi
mopa atumpare uhanati'ne. Ana higeno ana
mopamo'a Gileati kaziga me'ne. 3Hanki agrama
mago'a mopama kegavama hu'neana, Jodani
timofona zage hanati kaziga agupo mopane,
Galili tinkenareti uramino fenkamu sauti kaziga
Bet Jesimotine Fri'nea hagerinte uramiteno, sauti
kaziga vuvava huno Pisga agonamofo agiafi
vu'ne. 4 Ana hige'za Israeli vahe'mo'za Basani
vahera hara huzmante'za kini ne' Ogina hara
hugatere'naze. Hagi Ogi'a Rifaimi nagapinti
nere, kora ana vahera rama'a vahe mani'nazane.
Hianagi osia naga Astarotine, Edrei rankumatera
mani'naze. 5 Hanki Ogi'ma kegavama hu'nea
moparamina, Hermoni agonareti vuno, Saleka
mopare vigeno, ana maka Basani kazigati vuno
Gesu vahe'ene Ma'aka vahe mopare uhanati'ne.
Hanki mago'a mopama kegava hu'neana,
Giliati mopa amu'nompinti rugitagino vuno

Hesboni kini ne'mofo mopare uhanati'neama'a
kegava hu'ne. 6 Hanki Ra Anumzamofo
eri'za ne' Mosese'ene Israeli naga'mo'za kora
tare kini netrena Ogine Sihoni kizania hara
huzanagatere'naze. Anamahute'zaAnumzamofo
eri'za ne' Mosese'a ana kini netremokizni mopa,
Rubeni naga'ene Gati naga'ene Manase nagara
amu'nompinti refko huno zami'ne. 7 Hanki
Josua'ene Israeli vahe'mo'zama Jodani timofo
zage ufre kaziga me'nea kumatamimpi kini
vahe'ma ha'ma hu zamagaterete'za eri'naza
mopa, Lebanoni agupoa Ba'al-Gatiti agafa huteno
vuno Seiri kaziga avugosama hunte'nea Halaki
agonare vu'ne. Hagi anamopa Josua'a refko huno
Israeli vahera nagate nofite hu'za erisantihare'za
manisaza mopa zami'ne. 8 Hagi agona mopama
zage ufre kaziga agonaramimofo agiafima
me'nea mopa Arabama agonaramimofo asopa
mopama, ka'ma mopama, Negevi mopama, Hiti
vahe'ma, Amori vahe'ma Kenani vahe'ma, Perisi
vahe'ma, Hivi vahe'ene, Jebusi vahe'mokizmi
mopa, Josua'a refko huno Israeli vahera nagate
nofite huno zami'ne. 9Hanki kini vahe'ma ha'ma
huzmagatere'naza Jeriko kini neramagore, Beteli
kumamofo tavaonte me'nea kumate Ai kini nera
magore, 10 Jerusalemi kini nera magoki, Hebroni
kini nera magore, 11 Jarmuti kini nera magoki,
Lakisi kini nera magore. 12Hagi Ekloni kini nera
magoki, Gesa kini nera magore. 13 Hagi Debiri
kini nera magoki, Gedari kini nera magore.
14 Horma kini nera magoki, Aradi kini nera
magore. 15Hagi Libna kini nera magoki, Adulam
kini nera magore. 16 Makeda kini nera magoki,

Beteli kini nera magore, 17 Tapua kini nera
magoki, Hefa kini nera magore. 18 Hagi Afeki
kini nera magoki, Lasharoni kini nera magore.
19 Hagi Madoni kini nera magoki, Hazori kini
nera magore. 20 Simronmeron kini nera magoki,
Akasafi kini nera magore. 21 Hagi Ta'anaki kini
nera magoki, Megido kini nera magore. 22 Hagi
Kadesi kini nera magoki, Jokneamu kini ne'ma
Karmelima nemaniana magore. 23Hagi Dori kini
ne'ma Nafdorima nemaniana magoki, Goimi kini
ne' Gilgalima nemania kini nera magore. 24Hagi
Tirza kini nera mago higeno, ana makara 31ni'a
kini vahe hara huzamagatere'naze.

13
Israeli vahe'mo'zama ha'ma hu'za e'ori'naza

mopa'amofo naneke
1Hanki Josua'a rama'a kafu huno ozafaregeno,

Ra Anumzamo'a amanage huno asmi'ne, Kagra
ozafa rankeno rama'a mopama eriga mopa
e'ori'naze. 2 Ana'ma e'orinaza mopa'a Filistia
kazigane, Gesu vahe mopanena e'ori'naze. 3Ana
mopama agafa hu'neana, Isipi mopamofo zage
hanati kaziga Sihoriti agafa huteno, noti kaziga
marerino Ekroni mopama ometete uhanati'ne.
Hagi Kenani mopa'afima 5fu'a Filistia kini
vahe'mokizmi kuma'ma me'neama'a Gazama,
Asdotima, Askelonima, Gatima, Ekronine sauti
kaziga mago'a Avi vahe mopa me'ne. 4 Hagi
fenkamu sauti kaziga maka Kenani vahe mopa,
Saidoni kumate vahe'maAramanemanireti agafa
huno vuno, ogantuma Amori vahe mopamo'ma

Afekima uhanati'nea mopa e'ori'naze. 5 Hagi
Gebali vahe mopane, ana maka zage hanati
kaziga Lebanoni mopane, Ba'al-Gati fenka kaziga
Hemoni agonareti vuno Lebo Hamatima vu'nea
mopanena e'ori'naze. 6 Hanki Lebanoniti vuno
Misrefot Maimima vigeno, agonafima nemaniza
vahe'ene ana maka Saidoni kumate vahe'enena,
Israeli vahe'mo'za negesage'naNagrani'a zamahe
natitregahue. Hagi ko'ma hugante'noa kante
atenka, ana mopa Israeli vahera refko hunka
zamisanke'za erigahaze. 7 E'ina hu'negu ama
ana mopa refko hunka erisantima hare'za
manisaza mopa 9ni'a naga nofira nezaminka,
Manase naga'ma amu'nompinti refko hu'nea,
naga'mokizminena ana mopa zamisnanke'za
erigahaze.

Rubenima Gatima Manasekizmi mopamofo
naneke

8 Hanki ruga'ama Manase naga'ma refko'ma
hutre'nea naga'ene, Rubeni naga'ene Gati
naga'mo'za Mosese'ma zamagri su'zane hu'noma
zami'nea mopa Jodani zage hanati kaziga
mopa Ra Anumzamofo eri'za ne' Mosese'ma
huzmante'nea kante ante'za eri'naze. 9 Ana
mopama agafama hu'neana, Arnoni agupofima
tima eneviregati Aroeriti agafa huteno, ana
agupomofo amu'nompima me'nea rankuma'ene,
ana maka Medebama me'nea agupo mopareti
vuno, Diboni rankumate uhanati'ne. 10 Hige'za
Amori vahe kini ne' Sihoni'ma kegava hu'nea
rankumataminamaka eri vagare'naze. Hagi kora
Sihoni'a Hesboni kumate mani'neno ana maka
rankumatamina kegava huzmante'ne. Hanki

ana mopamofo agema'amo'a Amoni vahe mopa
atuparega ome atre'ne.

11 Hanki Giliati vahe mopane, Gesuri vahe
kazigane, Makati vahe mopane, ana maka
Hemoni agonane, ana maka Basani kazigati
vuno Saleka rankumate uhanati'neana, 12 ana
maka kumatmia eri mago huno Basani mopae
higeno, Ogi'a Astarotine Edreine mani'neno
ana maka kumara kegava hu'ne. Hagi Ogi'a
Refai kumate ne'kino, agrira maka naga
nofi'a fritageno agrake mani'ne. Hanki Refai
vahera Mosese'a kora ha' huzmagatereno
ana mopazamia hanare'nea mopa me'ne.
13 Hianagi Geshuri vahe'ene Ma'aka vahe'enena
Israeli vahe'mo'za hara huzmante'za zamazeri
otre'nagu, Israeli vahepina meninena ana
vahera mani'naze. 14 Hianagi Livae nagatfana
erisantihare'za manisaza mopa Mosese'a
ozami'ne. Hagi vahe'mo'zama Ra Anumzana
Israeli vahe'mokizmi Anumzamofontegama
tevefima kresramna vanaza ofama huntesafinti,
Ra Anumzamo'ma Mosesema asmi'nea kante
ante'za zamagra suzana erigahaze. 15 Hanki
Mosese'a ko'ma Rubeni naga'ma nagate nofite
huno mopama refko huno zami'neana amana
hu'ne, 16 Hagi mopazmimo'a Aroeria Arnoni
tinkrahopinti agafa huteno, eno ana agupomofo
amu'nompima me'nea rankuma'ene, ana maka
Madebama fatgoma huno agupoma hu'nea
mopa zami'ne. 17 Hagi Hesboni mopane
ranra kumazamima ana fatgo hu'nea agupo
mopafima me'nea kumatmi zamagi'a, Dibonima
Batmot-Ba'alima, Ba'al-Bet-Meonine, 18 Jahazine

Kedemane, Mefatine, 19 anagamu kaziga
agupofima ne'onse kumatamimpima nemaniza
vahera Kiriati vaheki, Sibma vaheki, anagamu
agonafima me'nea agupofima nemaniza Zeret-
Shahari vaheki, 20 Pisga agona asoparega me'nea
kumatre'na Bet-Peorine, Bet-Jesimotinene.
21 Hanki mago'a mopama Rubeni naga'mo'zama
eri'nazana, ana agupofima me'nea maka
rankumatamine, Amori vahe kini ne' Sihoni'ma
Hesboni mani'neno kegava hu'nea kumatamine
eri'naze. Hagi Sihoni kini ne'ene Midieni
kva vahetami Evima, Rekemu'ma, Zuri'ma,
Huri'ma Reba'ma ugagota hu'nea ne'ene,
Sihoni'ene eri mago hu'naza nagara Mosese'a
hara huzamagatere'ne. 22 Hagi anampina Beori
nemofo Balamuna havige kasnampa ne' Israeli
vahe'mo'zabainati kazinteti ahe fri'naze. 23Hanki
Rubeni naga'mo'zama erisantima hare'naza
mopamofo agema'amo'a, Jodani tinte ometrene.
Hagi ana mopafima me'nea rankumatamine
ne'onse kumataminena, Rubeni naga'mo'za
nagate nofite refko hu'za erisantihare'naze.
24 Hanki Gati nagara Mosese'a nagate nofite
mopa refko huno zamitere hu'ne. 25 Hanki
mopazamimofo agema'amo'a Jazeri kumara
erigamateno, ana maka Giliati rankumatamine,
Amori vahe'mokizmi mopa amu'nompinti
refko huno Raba kumamofo zage hanati kaziga
Aroeri vigeno, 26 Hesbonitira Ramat Mizpane,
Betonimi uhanatiteno, anantetira Mahanaimi
vuno Debiri mopa agentega uhanati'ne. 27Hanki
Gati naga'mo'zama mago'a mopama eri'nazana,
Jodani tima enevia agupomofona amu'nompinti

refkohu'zazagehanati kazigaeri'naze. Anamopa
Hesboni kini ne' Sihoni'ma kegava hu'neankino,
ana mopamo'a Galili timofo noti kazigati agafa
huteno, Bet-Haramu me'nea rankumatamine,
Bet-Nimrane, Sukotine, Zafonia erigu'a atre'ne.
28 Ama ana rankumatamine ne'onse kumatamia
Gati naga'mo'za nagate nofite refko hu'za
erisantihare'naze.

29 Hanki Manase naga'ma amu'nompinti'ma
refko hu'naza nagara Mosese'a nagate nofite
huno mopa zamitere hu'neana, amanahu
hu'ne. 30Mahanaimi rankumateti agafa huteno,
ana maka Basani kaziga mopa ko'ma Basani
kini ne' Ogi'ma kegava hu'nea mopane, ana
maka Basani kaziga 60'a rankumatmima Jair
me'neana Manase naga'mo'za eri'naze. 31 Ana
mopamo'a Giliati kaziga mopa amu'nompinti
erigama neteno, Basani kini ne' Ogi'ma nemania
kumatmina, Astarotine Edreinena erigamate'ne,
ana mopa'a Mosese'a amu'nompinti Manase
nemofo Makiri ne'mofavre nagara nagate nofite
refko huno zami'ne.

32 Hanki Jeriko rankuma'ene Jodani timofo
kantu zage hanati kaziga, Moapu agupofi
Mosese'mamani'neno refko huno zami'nea kante
ante'za ana mopa eri'naze. 33Hianagi Livae naga
nofimofona Mosese'a erisantima haresaza mopa
ozami'neanki, Ra Anumzana Israeli vahe'mofo
Anumzamo huvempama huzmante'nea kante
ante'no zamagrama erisantima haresaza zana
agra Ra Anumzamomani'ne.

14

Jodani timofo zageufre kazigamoparefkohu'za
eri'naza naneke

1 Hanki ama'i Israeli vahe'mo'zama Kenani
mopama refko hu'za erisantihare'naza zamofo
naneke. Hagi pristi ne' Eleazaki, Nuni nemofo
Josuaki, mago'mago naga nofite'ma ugota hutere
hu'naza vahe'mo'zane ana mopa refko hu'za
zamizage'za erisantihare'naze. 2 Ana mopama
refko hu'za eri'nazana 9ni'a naga nofiki 10nima
hia nagara amu'nompinti refko hu'ne'za, ana
mopa satu zokago re'za Ra Anumzamo'ma
Mosesema asmi'nea kante ante'za mopa refko
hu'naze. 3 Hanki tare naga nofiki mago'ma
amu'nompinti refko'mahutre'neanaganofimo'za
Mosese'ma ko'ma hu'nere ante'za, Jodani timofo
zage hanati kaziga mopa erisantihare'naze.
Hianagi ana mopama ruga'amo'za refkoma
hanafintira Livae naga'mo'za erisantiharegahaze
huno Mosese'a osu'ne. 4 Hanki Josefe nagara
tare naga'nofi efore hu'nazana, e'i Manasene
Ifraemikizni nagare. Hagi Livae nagara
magore hu'za mopa ozami'naze. Hianagi
sipisipima, memema, bulimakao afuzmima,
kegavama hu mopane rankuma'ene zamizage'za
mani'naze. 5 Ana hige'za Israeli vahe'mo'za Ra
Anumzamo'ma Mosesema asmi'nea kea maka
amage ante'za, Kenani mopa refko hu'za nagate
nofite hu'za eri'naze.

Hebroni mopama Kelepi naga'ma zami'naza
naneke

6 Anante Juda naga'mo'za Josuante Gilgalia
ageno, Kenaziti ne' Jefune nemofo Kalepi'a Jo-
suana anage huno asmi'ne, Ra Anumzamo'ma

Mosese'ma Anumzamofo Vahe'ma asamigeno,
Kades Banea kumate'ma nagriku'ene kagriku'ene
hu'nea nanekea kagra ko antahi'nane. 7 Hanki
ana knafina nagra 40'a kafu hu'nogeno Kades
Banea kumatetira frakita vuta mopa ome ke-
hogura Ra Anumzamofo eri'za ne' Mosese'a hu-
nantege'na vutena e'noana, havigea nagra osu'na
nagrama ke'noa zanku nagu'areti hu'na tam-
age naneke eme asmi'noe. 8 Hianagi nafuhe'za
nagranema vu'namo'za koro ke nehu'za, va-
hera zamagu'a zamazeri karogro ki'naze. Ana
hu'nazanagi nagra maka nagu'areti hu'na Ra
Anumzana Anumzanimofona amage ante'noe.
9 Higeno ana zupa Mosese'a huvempa huno an-
age hu'ne, tamagerfa huno ina mopare'ma ka-
giama rente'nana mopa kagrane mofavre na-
gaka'ane erisantihareta manisaza mopa mevava
hugahie. Na'ankure kagra nagri Anumzana
kagu'areti hunka amage ante'nane.

10 Hanki Kalepi'a mago'ane huno, Antahiho,
maka Israeli vahe'mo'ma ka'ma mopafima
mani'za neageno'ma, Ra Anumzamo'ma ama
ana zanku'maMosesema asmi'nereti'ma e'neana,
45'a kafu evu'ne. Hanki nagrira natrege'na ana
knafina ofri'noanki menina kafunimo'a 85'a kafu
nehie. 11Hu'neanagiMosese'mahunantege'nama
vu'noa zupama me'neankna hankave menina
hankaveni'a zahufa me'neanki'na, amne vu'na
e'na hu'na hara hugahue.

12 Hagi ana zupama Ra Anumzamo'ma hu'nea
kante antenka menina agonamofo asopa kaziga
mopa namighane. Hanki kagra ana zupa
mani'nenka antahi'nanke'za fraki'tama vuta ana

mopamaomeke'nonavahe'mo'zaanaagonamofo
asoparegama me'nea mopagura hu'za, tusinasi
Anaki vahe'mo'za ran kuma'zamimofona
hankave have kegina hu kagi'za mani'naze
hu'za hu'naze. Hianagi Ra Anumzamo'ma
nazama huku'ma hanuno'a naza hanige'na,
agrama hu'nea kante ante'na ana vahera zamahe
natitregahue hu'noe.

13 Anante Josua'a Jefune nemofo Kalepina
Anumzamo aza hinogu asomu ke hunenteno,
erisantiharenogu Hebroni kaziga mopa Kalepina
ami'ne. 14 E'ina hu'negu Hebroni mopamo'a
Kenazi ne' Jefune nemofo Kalepine agripinti'ma
fore'ma hanaza vahe'mokizmi mopa me'ne.
Na'ankure agra maka agu'areti huno Ra
Anumzana Israeli vahe'mokizmi Anumzana
amage ante'negu anara hu'ne.

15 Higeno korapara Hebroni kumamofo agi'a
Kiriat-Arbae hu'za nehazane, tusinasi Anaki
vahepinti ne' Arba'e nehaza ne'mofo agire
asamare'naza kumare. Higeno ana maka
mopafina hara forera osigeno, mopamo'a fru
hunome'ne.

15
Juda naga'ma mopama refko huzami'nea

naneke
1 Hanki Juda naga'ma nagate nofite'ma hu'za

mopama refko'ma huzami'nazana, fenkamu
sauti kaziga Idomu vahe mopama ometete
uramino, vuvava huno sauti kaziga Sinie nehaza
ka'ma kotega vu'ne. 2 Hanki mopazmimofo
agema'amo'a fenkamu sauti kazigati'ma agafama

hu'neana, fri hagerimofo ankenaregati agafa
huteno, 3 anantetira vuno Akrabimie nehaza
agonaregama mareneriza kana agatereno, kantu
kaziga Sinie nehaza ka'ma kokantega vuteno,
Kades Banea mopamofo sauti kazigati marerino
vuno, Hezroni rankumara agatereno Ada
rankumatega anagamu uhanatiteno, ananteti
rukrahe huno Karka rankumate vu'ne. 4 Hagi
anantetira vuno Asmoni kumate uhanatiteno,
Isipimopama emete'nere'ma osi tinkrahome'nea
avaririno Mediterenieni ra hagerinte uhanatine.
Ana higeno Juda nagamokizmi sauti kaziga
mopamo'a anante ometre'ne.

5 Hagi zage hanati kaziga mopamofo
agema'amo'a Fri Hagerimpima Jodani timo'ma
enefrerega vu'ne. Higeno noti kaziga mopamo'a
Fri Hagerimpima Jodani timo'ma enefrereti
agafa hu'ne. 6 Hanki anantetira ana mopamofo
agema'amo'a marerino zage fre kaziga Bet-
Hoglen uhanatiteno, vuno anagamu noti
kaziga Bet-Araba Bohani Rubeni nemofo
havema me'nere uhanati'ne. 7 Hagi mopamofo
agema'amo'a Akhori aguporegati marerino
vuno Debiri uhanatiteno, rukrahe huno noti
kaziga Gilgali agonamo'ma sauti kaziga Adumimi
agonamofo asoparega vuteno, anantetira vuvava
huno En-Semesima tima nehanatire vuno, En
Rogeli ome atre'ne.

8 Hanki anantetira marerino Ben Hinomu
agupoma emetre'nerega Jerusalemi kumamo-
fona sauti kaziga me'nea agonamofo asoparega
vu'ne. Anantetira Hinomu agupomofona zage
fre kazigati, ana agonamofo morusapi marerino,

Refaimi agupomofo noti kazigama ometretega
vu'ne.

9 Hagi ana agonamofo morusapintira vuno
mopamofo agema'amo'a Neftoa tinkeriramima
me'nere vuteno, vuno Efroni agona tvaonte
me'nea rankumatminte uhanatiteno, anantetira
rukrahe huno Ba'ala rankumate vu'ne. Hagi
ana kumamofo mago agi'a Kiriat Jearimie hu'za
menina nehaze.

10 Hanki Ba'alatira zage fre kaziga rukrahe
huno vuno Seiri agonare uhanatiteno, Jearimi
agonamofo [e'i Kesalonie] noti kaziga asoparega
vuteno vuvava huno Bet Semesi rugitagino
Timna vu'ne. 11 Hagi anantetira ana mopamofo
agema'amo'a vuno Ekroni noti kaziga ne'one
agonaramintega vuteno, rukrahe huno
Sihikeroni vuteno, anantetira Ba'ara agona
erigama neteno Jabneli uhanati'ne. Higeno
ana mopamofo agema'amo'a Mediterenia ra
hagerinte omeatre'ne. 12Hagi Judanaga'mokizmi
zage fre kaziga mopamofo agema'amo'a,
Mediterenia ra hagerimofo ankenare me'ne.
Hagi Juda naga'mo'za ana mopafi nagate nofite
hu'za mani'naze.

Josua'ma Kalepima mopama refko humi'nea
naneke

13 Ko'ma Ra Anumzamo'ma asami'nea kante
anteno, Josua'a Jefune nemofo Kalepina Juda
nagamokizmi mopafinti mago mopa refko
humi'neana Kiriat Arbae, e'i menina Hebroni
me'ne. (Arba'a Anaki tusinasi vahe'mokizmi
nezamageho'e).

14Hagi Kalepi'aHebroniti'ma 3'a Anakimofavr-
erami zamahe natitre'neana Sesaiki, Ahimaniki,
Talmaima huno zamahe natitre'ne. 15 Hanki
Kalepi'a Debiri rankumapima mani'naza vahera
marerino hara ome huzamante'ne. Hanki kora
ana kumakura (Kiriat Sefa nehazane). 16 Hanki
Kalepi'a amanage hu'ne, ina ne'mo'o Kiriat sefa
vahe'ma ha'ma huzamagateresia nera mofani'a
Aksana amisnugeno a' erintegahie.

17 Higeno Kalepi nefu Kenasi mofavremo Ot-
nieli Kiriat Sefa kumara hara huzmagateregeno,
Kalepi'a mofa'a Aksana amigeno ara erinte'ne.
18 Hagi Aksama Otnielinte'ma marea knazupa,
Aksa'a nefa Kalepina mopagu ome antahigenaku
Otnielina tutu hunte'ne. Hagi donki afu'mofo
agumpinti'ma Aksa'ma anama takau neregeno'a,
Kalepi'a antahigeno, na'a hugante'nuegu
kave'nesie?

19 Higeno Aksa'a nefana amanage huno
asmi'ne. Asomu hunantenka Kagra Negevi
kaziga hagege mopa hago nami'nananki, mago'a
kampu'i tinena namighane. Higeno anagamune
fenkma kaziganemame'nea kampui tina Kalepi'a
ami'ne.

Juda naga mopa'afima me'nea rankumatmi-
mofo zamagima krente'naza naneke

20 Hanki Juda naga'mo'zama rankuma'ene
mopanema nagate nofite'ma hu'za erisanti-
hare'naza kumatamimofo zamagi'a ama'ne,
21Sauti kaziga Idomu vahemopa eme atretegama
Juda naga'mokizmi rankumatmima me'neana,
Kebzilima, Ederima, Jagurima.

22 Kinama, Dimonama, Adadama, 23 Kedesima,
Hazorima, Itnanima, 24 Zifima, Telemima,
Bearotima, 25 Hazor-Hadatama, Keriot-
Hezronima, (e'i Hazorie hu'za nehaza
kumare), 26 Amamuma, Semama, Moladama,
27 Hazar-Gadama, Hesmonima, Bet-Peletima,
28 Hazar-Sualima, Besibama Biziotiama,
29 Ba'alama, Imima, Ezemima, 30 Eltoladima,
Kesilima, Homama, 31 Ziklagima, Madmanama,
Sansanama, 32 Lebaotima, Silhimima, Ainima,
Rimoni kuma'enene. Hagi ana makara 29ni'a
ranra kumatmi me'negeno, ne'onse kumazmia
megagitere hu'ne.

33 Hanki zage fre kazigama ne'onse
agonaramimofo asoparegama me'nea
kumataminena Juda naga'ma zami'neana,
Estaolima, Zorama, Asnama, 34 Zanoama, En-
Ganimima, Tapuama, Enamuma, 35 Jarmutima,
Adulamuma, Sokoma, Azekama, 36 Sa'araimima,
Atithaimima, Gederama, Gederotaimima huno
me'ne. Ana makara 14ni'a ranra kumatmi
me'negeno, ne'onse kumazmiamegagitere hu'ne.

37 Hagi mago kazigama metru hu'nea
ranra kumatmimofo zamagi'a, Zenanima,
Hadasama, Migdal-Gatima, 38 Dileanima,
Mizpama, Joktelima, 39 Lakhisima, Bozkatima,
Eklonima, 40 Kabonima, Lamamuma, Kitlisima,
41 Gederotima, Bet-Dagonima, Na'ama, Makeda
kuma'enene. Hagi ana makara 16ni'a ranra
kumatmimegeno, ne'onse kumazmiamegagitere
hu'ne.

42 Hagi mago kazigama metru hu'nea ranra
kumatmimofo zamagi'a, Libnama, Etama, Asan-
ima, 43 Iftama, Asnama, Nezibima, 44 Keilama,

Akzibima, Maresa kumaki huno megeno, ana
makara 9ni'a ranra kumatmi me'negeno, ne'onse
kumazmiamegagitere hu'ne.

45 Hanki Ekroni ran kuma e'neri'za ne'onse
kumazmima megagi'nea kuma'taminema
Juda naga'mo'zama eri'nazana, 46 Ekroni
rankuma e'neri'za, Asdoti rankuma'ene e'neriza,
vu'za hagerinkenaregama me'nea neonse
kumataminena eri'naze. 47 Asdotima me'nea
ranra kuma'ene ne'onse kumatamine, Gaza
rankuma'ene tvaoma'are'ma me'nea neonse
kumatamima, fenkamu sauti kaziga Isipi
mopama eme atretegema me'nea tinkagomute
vigeno, Mediteterenia ra hageri ankenare ome
atre'ne.

48 Hagi agonaramimpima me'nea kumatmina,
Samirima, Jatirima, Sokoma, 49 Danama, Kiriat-
Sana [mago agi'a Debirie]. 50 Hagi Anabuma,
Estemoma, Animima, 51 Gosenima, Holonima,
Giloma huno megeno ana makara 11ni'a
ranra kumatmi me'negeno, ne'onse kumazmia
megagitere hu'ne. 52 Hanki mago kaziga metru
hu'nea ranra kumatmimofo zamagi'a, Arabuma,
Dumama, Esanima, 53 Janimima, Bet-tapuama,
Afekama, 54 Humtama, Kiriat-Arbama, (e'i
meninaHebronienehaze), Ziorimahunomegeno,
ana makara 9ni'a ranra kumatmi me'negeno
ne'onse kumazmimo megagitere hu'ne. 55Hanki
mago kaziga metru hu'nea ranra kumatmimofo
zamagi'a, Maonima, Kamelima, Zifima, Juttama,
56 Jezrielima, Jokdeamuma, Zanoama, 57Kainima,
Gibeama, Timna kumaki huno megeno, ana
makara 10ni'a ranra kumatmi me'negeno,

ne'onse kumazmiamegagitere hu'ne.
58 Hanki mago kaziga metru hu'nea ranra

kumatmimofo zamagi'a, Halhulima, Bet-
Zurima, Gedorima, 59 Ma'aratima, Bet-Anotima,
Eltekonima huno megeno, ana makara 6si'a
ranra kumatmi megeno, ne'onse kumazmia
megagitere hu'ne. 60 Hanki mago kaziga me'nea
rankumatremokizni zanagi'a, Kiriat-Ba'aline,
(mago agi'a Kiriat Jearimie), Raba kuma'ene
me'nakeno, ne'onse kumatmimo'a megagitere
hu'ne. 61 Hagi ka'ma mopama me'nefima
me'nea kumatmimofo zamagi'a, Bet Arabama,
Midinima, Sekakama, 62 Nibsaninma Hage
rankuma'ma En-Gedi kumaki hu'za me'naze.
Hagi anamakara 6si'a ranra kumatmime'negeno,
ne'onse kumazmia megagitere hu'ne. 63Hianagi
Jebusi vahe'ma Jerusalema ko'ma mani'naza
vahera, Juda naga'mo'za zamahenati otre'za,
zamatrazage'za zamagrane magopi Jerusalemi
kumapi mani'za e'za meninenamani'naze.

16
Efraemi naga nofi'ma mopama refko

huzami'nea naneke
1 Josefe agehemokizmima mopama refkoma

huzmi'nazana, zage hanati kaziga Jeriko
tavaonte Jodani tinteti agafa huteno, vuno
ka'ma mopamofo amu'nompinti rugatagino
marerino Beteli kaziga me'nea agonaramintega
mareri'ne. 2HagiBetelitilaLuzi vutenoanantetira
vuvava huno Ataroti kaziga Arkatai vahe kumate
uhanati'ne. 3 Hagi anantetira zage fre kaziga
uramino Jefleti vahe mopama omete'nere

uhanatiteno, vuvava huno fenkama kaziga
me'nea Bet Horoni aguporega vuno, Gezeri
vuteno, anantetira Mediterenia hagerinte
ometre'ne. 4 Hagi Josefena agehe'za Manase
naga'ene Efraemi naga'mo'za ama ana mopa
erisantihare'naze.

5 Hanki Efraemi naga'mo'zama mopazamima
nagate nofite'ma refko'ma hu'za eri'nazana
amanahu hu'ne, zage hanati kaziga mopamofo
agema'amo'a agafama hu'neana Atarot Ada
rankumateti agafa huteno, vuno anagamu kaziga
me'nea Betoroni ran kumate uhanati'ne. 6 Hagi
anantetira mopamofo agema'amo'a vuvava huno
Mediteterenia ra hagerinte uhanati'ne. Hanki
noti kaziga Mitmetat kumatetira rukrahe huno
zage hanati kaziga Ta'anat Siloa vuteno, ana
kumara agatereno zage hanati kaziga Janoa ran
kumate uhanati'ne. 7Hanki isagamo'a anantetira
uramino Atarotine, Na'ara ran kumatrente
uhanatiteno, vuvava huno Jeriko rankumate
vuteno, vuno Jodani tinte ome vagare'ne.

8 Hanki Tapua rankumatetira mopamofo
agema'amo'a zage fre kaziga Kana tinkazonture
vuno agatereno Mediterenia ra hagerinte uha-
nati'ne. Hanki amaanamopaEfraeminaga'mo'za
nagate nofite refko hu'za erisantihare'naze.
9 Hanki Efraemi naga'mokizmia mago'a
ranra kuma'ene ne'onse kumazamia Manase
naga'mo'zama erisantihare'naza mopafi me'ne.
10 Hanki Kenani vahe'ma Gezeri kumate'ma
nemaniza vahera zamagra zamahenati otre,
zamatrage'za magoka maniza e'za amagnarera
e'naze. Hianagi Efraemi naga'mo'za tutu

huzmantage'za zamagri kazokzo eri'zanke
eri'naze.

17
Manase naga nofi'ma mopama refko

huzami'naza naneke
1 Hanki Josefena zage mofavre'amofo Manase

naga nofira mago mopa refko huzami'naze.
Hagi Manasena zage mofavre'a Makirikino
Gileati vahe'mokizmi nezmafa'e. Na'ankure
agra korapara harfa ne' mani'negu Giliatine
Basani mopa agri nagara refko huzami'naze.
2Hagi amu'nompinti'mamago'aManase naga'ma
refkoma hu'za mani'naza nagara, nagate
nofite hu'za mopama refko huzami'nazana,
Abiesama, Helekima, Asrielima, Sekemima,
Heferine Semitane huno refko huzami'naze.
Hanki ama ana nagara Josefe mofavre Manase
nagapinti efora hu'naza vene'negi'za, magomago
naga'nofite'ma ugota hu'naza vahe'mokizmi
zamagi'a me'ne. 3 Hagi Serofehati'a Heferi
mofavre manigeno, Heferi'a Gileati mofavre
manigeno, Gileati'a Makiri mofavre manigeno,
Makiri'a Manase mofavre mani'ne. Hianagi
Zelofehati'a mago ne' mofavrea onte'neanki,
mofanege zmante'neankino zamagi'a amanahu
hu'ne, Malaki, Noaki, Hoklaki, Milkaki Tirsaki
huno zamante'ne. 4 Hanki ana mofa'nemo'za
zamagra pristi ne' Eliesane, Nuni nemofo
Josuane,mago'a Israeli kva vahete vu'za amanage
hu'naze, Ra Anumzamo Mosesena asamino,
tasarehe'zama mopama erisafintira mago'a
tagrikura mopa zamiho huno hunte'ne. E'ina



Josua 17:5 lxii Josua 17:10

hu'negu Josua'a Ra Anumzamo'ma hu'nea kante
anteno mopazamifinti zamasarerehe'mokizmia
mago'a mopa zami'ne. 5 Hagi Manase
naga'mo'za Jodani timofo zage hanati kaziga
Gileati mopane Bashani mopanena eri'ne'za,
mago'ane 10niafi refkoma huzami'naza
mopanena eri'naze. 6 Hagi Manase nagapinti
mofa'nemo'za, vene'nemo'zama mopama
erizafintira zamagranena anampinti mago'a
mopa eri'naze. Hanki Gileati mopa mago'a
Manasemofavremokizmi mopame'ne.

7 Hanki Manase naga nofi'mofo mopamo'a,
Aseriti agafa huteno Sekemu zage hanati kaziga
Mikmetati vu'ne. Hagi anantetira mopamofo
agema'amo'a henkamu sauti kaziga uramino
En-Tapuama nemaniza vahera zamazerigu'a
ate'ne. 8 Tapua mopa Manase naga nofi'mofo
mopa megeno, Tapua rankumara Manase
naga'mofo mopa agema'arega me'neanagi,
Efraemi naga'mofomopame'ne.

9 Hagi anantetira mopamofo agema'amo'a
fenkamu sauti kaziga uramino Kana osi
tinte uhanati'ne. Ana timofo sauti kazigama
me'nea rankuma tamina, Efraemi naga'mofo
kumatamine. E'ina rankumatamimo'a Manase
naga rankumatamimofo amu'nompi me'ne.
Hianagi Manase naga'mofo mopa agema'amo'a
Kana osi tinkagomu'mofo noti kaziga evuteno,
vuno Mediterenia ra hagerintega uhanati'ne.
10 Hanki Sauti kazigama me'nea mopa Efraemi
naga'mokizmi mope. Hagi noti kazigama me'nea
mopa Manase naga'mokizmi mopagino zage fre
kaziga Mediterenia ra hagerikenare ome atre'ne.

Hagi Manase naga'mofo mopa agema'amo'a
rugitagigeno, Aseli nagamofo mopa noti kaziga
megeno, Isakar naga'mofo mopa zage hanati
kaziga me'ne.

11 Hanki Manase naga'mofo mopa Isaka
naga'ene Aseli naga'mokizmi mopafina
me'neana, Betsani rankuma'ene ne'eonse
kumatamima tavaoma'are'ma me'nea
kumatamine, Ibliamu rankuma'ene, ne'onse
kumatamima tava'oma'are'ma me'nea
kumatamine, Nafat Dori rankuma'ene, Endori
rankuma'ene, Tamak rankuma'ene, Megido
rankuma'ene ana maka ra kumatamimofo tavao
zamire'ma me'nea neonse kumatamia Manase
naga'mo'za eri'naze.

12 Ana hu'neanagi Manase naga'mo'za
ana rankumatamimpintira Kenani vahera
zamahenati otre zamatrage'za ana mopafi
mani'naze. 13 Hianagi Israeli vahe'mo'zama
hankave nentake'ma nehu'za, Kenani vahera
zamahenatitre vagaore'nazanki, mago'a
zamatrage'za manine'za Israeli vahe'mokizmi
kazokzo eri'za eri zamante'naze.

14 Henka Josefe naga'mo'za Josuankura aman-
age hu'naze, Ra Anumzamo tagri nagara asomu
hurantegeta rama'avahe forehutamani'nonanki,
na'a higenkamagokemopagera tami'nane?

15 Hagi Josua'a ke nonazmia amanage
hu'ne, Tamagrama tusi'a vahe'ma fore
hu'ne'nageno Efraemi agona mopamo'ma osi'ma
huramante'nigeta, Perisi vahe'ene, Refaimi vahe
mopafi anagamu zafa tanoparega marerita
kumara ome eriama hutamaniho.

16Hige'za Josefe naga'mo'za amanage hu'naze,
agona mopamo'a knarera huorantegahie.
Hianagi agupofima Kenani vahe'ma
nemaniza vahe'ene, Bet Sani ran kumate'ene,
ne'onse kuma'ma tava'oma'are'ma me'nea
kumatamimpine, Jezrili agupofima nemaniza
ha'ma hu'zana aenire karisi ante'naze.

17 Hianagi Josua'a amanage huno Josefe
mofavrerare Manasene, Efraemi naga'mokizmia
zamasami'ne, Tamagra tusi'a vahe fore
hutma hankavenentake hu'nazankita magoke
mopafina omanigahaze. 18 Hagi agonarega
zafa mopa me'neanagi, tamagra amane
ome eriama huta erigahaze. Inante zafa
mopamo'a ome atre'neo, anama'a eriama'ma
hanazama'amo'a tamagri mopa manegahie.
Hanki Kenani vahe'mo'za aenire karisi ante'ne'za
hanvenentake hu'nazanagi, tamagra amne
zamahe natitregahaze.

18
Josua'mamago'amopamaIsraelinaga'marefko

huzami'nea naneke
1 Hanki Israeli vahe'mo'za mago'a mopama

omerite'za Sailo kumate omeritru hu'za, atruma
hu'za mono'ma hu seli nona ki'naze. 2 Hianagi
Israeli naga'pintira 7ni'a naga nofi'mo'za mopa
erisanti ohare'nazageno, 3 Josua'a Israeli vahera
amanage huno zamasami'ne, Ra Anumzana
tamafahe'i Anumzamo mopa ko tami'neanki,
na'anku avega anteta mani'neta ufreta mopa
e'norize? 4 Hanki mago'mago naga nofipintira
3'a vene'ne hu hamprizmantenke'na nagra hu

zamantesuge'za vu'za ana mopa inankna mopao
ome nege'za, mago mago'mo'ma erisantima
haresia avamente avon tafepi krenente'za
ete'za nagrite eri'za eho. 5 Hagi tamagra mopa
7ni'afi refko huntenkeno, Juda naga'mo'za sauti
kaziga zamagra'a mopafi manisage'za, Josefe
naga'mo'za noti kaziga zamagra'a mopafi mani
fatgo hugahaze. 6 Anama hutetma ana 7ni'a
mopamofo naneke'a avon tafepi kretetma,
nagrite eritma enke'na mago mago nagamo'a ina
mopa erigahifi, Ra Anumzana tagri Anumzamofo
avure satu zokagoreta iza mopa erigahifi
kegahune. 7 Na'ankure Livae naga'mo'za mopa
e'ori'nazanki, Anumzamofo eri'zama erisnafinti
erisantiharegahaze. Hagi Gati nagaki, Rubeni
naga'ene, Manase nagara amu'nompinti refko
hazage'za, Jodani timofo kantu zage hanati
kaziga, Ra Anumzamofo eri'za ne' Mosese'ma
zami'neamopa eri'naze.

8Hagimopamofo agema'amaavontafepi krente
vahe'mo'za otizageno, Josua'a amanage huno za-
masami'ne, ana maka mopafi vutma vararetma
ketetma, inankna mopa me'nefi agi agenkea
avompi krentetetma ete nagrite Sailo enke'na, Ra
Anumzamofo avure satu zokagore'na, ina mopa
zamigahifi ka'neno.

9 Hige'za zamagra anantetira atre'za vu'za
ana mika mopa ome vano hu'za kete'za, ana
moparamimofo nanekea avontafepi krente'naze.
Ranra kumatmina agateore ana maka 7ni'afima
regitagi'naza mopa ke vagarete'za, Josua'ma
kuma'maantenoSailomamani'nere ete'za e'naze.
10 Anante Sailo kumate Josua'a Ra Anumzamofo



Josua 18:11 lxvi Josua 18:16

avure satu zokago reno keteno, anante Israeli
vahe'mokizmia nagate nofite huno mopa refko
huno zami'ne.

Benjameni naga'mo'zama mopama eri'naza
naneke

11 Hanki Benzameni naga'mo'zama nagate
nofite hu'zama mopama refko hu'za eri'nazana,
Juda naga'ene Josefe naga'mokizmi mopamofo
amu'nozmifi me'nea mopa erisantihare'naze.
12 Noti kaziga mopazmimofo agema'amo'a
Jodani tinteti agafa huteno vuno, Jeriko noti
kaziga me'nea agonaramimofo asoparega
vuno, agatereno zage ufre kaziga me'nea
agonaramimpi ufreno ka'ma mopafi Bet
Aveni uhanati'ne. 13 Anantetira mopamofo
agema'amo'a rugitagino fenkamu sauti kaziga
Luzi (menina Betelie nehaze) ran kumatega
ne'onse agonarami me'nerega uramiteno, vuno
sauti kaziga Bet Horon rankuma'mofo fenka
kaziga tava'oma'are mago agonamofo agofetu
me'nea rankuma Atarot Ada uhanati'ne. 14 Hagi
anantetira mopamofo agema'amo'a rukrahe
huno ana agonamofo zage ufre kaziga Bethoroni
vu'ne. Anantetira mopamofo agema'amo'a
sauti kaziga vuno Kiriat Ba'al (mago agi'a Kiriat
Jearim) rankumate uhanati'ne, ana kumara Juda
nagamokizmi ran kumare. E'i zage ufre kaziga
ome atre'neamopamofo agema'e.

15Hagi sauti kaziga mopamofo agema'amo'ma
agafama hu'neana, Kiriat Jearimi tavaonte zage
ufre kazigati agafa huteno, eno Neptoa kampu'i
tinte uhanati'ne. 16 Hagi anantetira mago'ene

isagamo'a uramino vuno Refaimi agupomofo
noti kaziga Ben Hinomu aguporegama
avugosa hunte'nea agonarega uramiteno,
anantetira mopamofo agema'amo'a Jebusi vahe
rankuma'mofo sauti kaziga agona tava'onte
Hinomu agupofi vuvava huno En-Rogel
uhanati'ne.

17 Hanki anantetira mopamofo agema'amo'a
rukrahe huno noti kaziga vuno En-Semesi
uhanatiteno, vuvava huno Adumimi agonarega
avugosama hunte'nere Geliloti kumate
uhanatiteno, anantetira vuvava huno Rubeni
nemofo Bohani havere urami'ne. 18 Anantetira
mago'ene mopamofo agema'amo'a vuvava huno
noti kaziga Bet Araba me'nea agonarega vuteno,
vuno Jodani timaeneviaagupofiurami'ne. 19Hagi
anantetira mopamofo agema'amo'a vuno Bet-
Hogla noti kaziga me'nea agonarega vuteno,
ugatereno kame kaziga Fri Hagerimofo noti
kaziga ankenare Jodani timo'ma unefrere sauti
kaziga uhanati'ne. 20 Hanki zage hanati kaziga
omete mopamofo agema'amo'a, Jodani tinte
uhanatine. E'i Benjamin naga'ma nagate nofite
hu'zama erisantimahare'naza mopa ometre
emetrema hu'nea agema'e.

21Hanki ama'i Benjamini naga'mo'zama nagate
nofite'ma hu'za eri'naza rankumatamimofo
zamagi'e, Jerikogi, Bet-Hoglagi, Emek-Kezizigi,
22 Bet-Arabama, Zemaraimima, Betelima,
23Avimima, Parama, Oframa, 24Kefar-Amonima,
Ofninima Gebane huno me'ne. Higeno ana
makara 12fu'a rankumatami megeno, ne'onse
kumatamimomegagi zmantetere hu'ne.

25 Hagi ruga'a Benzameni naga'mo'zama
mani'naza rankumatamimofo zamagi'a,
Gibionima, Ramama, Birotima, 26 Mispama,
Kefirama, Mozama, 27 Rekemima, Irpelima,
Taralama, 28 Zelama, Jebusi vahe rankuma
(menina Jerusalemie nehaze) Ha-Elefima,
Gibeane Kiriati rankuma'enene, ana makara
14ni'a rankumatami megeno, ne'onse
kumatamimo megagi zamante'tere hu'ne. E'i
Benzameni naga'mo'zama nagate nofite'ma
hu'zama erisantimahare'nazamopame'ne.

19
Simioni naga'mo'zamopa eri'naza naneke

1 Hanki nampa 2 mopare'ma satu
zokago'ma re'za kazana, Simioni agi efore
hige'za, Simioni naga'mo'za nagate nofite
hu'za refko hu'za erisantihare'naze. Ana
mopama erisantimahare'naza mopamo'a Juda
naga'mokizmi mopamofo amu'nozamifi me'ne.
2 Simioni naga'mozama erisantimahare'naza
kumatmimofo zamagi'a ama'ine, Bersebama,
mago agi'a (Sebae) Moladama, 3 Hazar-Sualima,
Balama, Ezemima, 4 Eltoladima, Bethulima,
Homama, 5 Ziklagima, Bet-Makabotima, Hazar-
Susama, 6 Bet-Lebaotine, Saruheni kuma me'ne.
Hagi ana makara 13ni'a ranra kumatmi megeno,
ne'onse kumatamimomegagi zamantetere hu'ne.

7 Hanki mago'ane 4'a ranra kumatami
megeno, ne'onse kuma'ma megagiterema hu'nea
kumatamima eri'nazana, Ainima, Rimonima,
Eterima, Asani kuma'ene eri'naze.

8 Ana nehu'za ranra kuma'ene ne'onse megagi
zmante'nea kumatamina miko eri vagarazageno
vuno, fenkamusauti kazigaBa'alatBeamagoagi'a
Nigevi kaziga Rame nehaza kumate uhanatige'za
Simioni naga'moza nagate nofite hu'zama erisan-
timahare'nazamope.

9 Hanki Juda nagara ra mopa refko
huzami'nagu, Simioni naga'mo'za Juda
naga'mokizmi mopafinti mago'a eri'naze. Ana
hu'negu Simioni naga'mo'za Juda naga'mokizmi
mopafimago'a mopa erisantihare'za mani'naze.

Zebuluni naga'mo'zama mopama eri'naza
naneke

10 Hanki nampa 3 mopare'ma satu zokago'ma
re'za kazana, Zebuluni agi efore higeno,
Zebuluni naga'mo'za nagate nofite refko hu'za
eri'naza mopazamimofo agema'amo'a vuno,
Saridi rankumate uhanati'ne. 11 Hagi zage
fre kaziga mopamofo agema'amo'a Marala
uhanatiteno, vuno Dabeseti tavaonte vuteno,
vuno Jokneam kumamofo zage hanati kaziga
osi ti me'nere uhanati'ne. 12 Hanki Sarititira
mopamofo agema'amo'a rukrahe huno zage
hanati kaziga Kislot-Tabori kaziga uhanatiteno,
vuno Daberati uhanatino, Jafia mareri'ne.
13 Anantetira mopamofo agema'amo'a zage
hanati kaziga vuvava huno Gat Hefarine, Et
Kazini rankuma trente vuteno, anantetira
Rimmoni uhanatiteno, rukrahe'ma hiana Nea
kaziga avugosa hunteno vu'ne. 14 Hanki noti
kaziga mopamofo agema'amo'a rugagino,
Hanaton rankumate uhanatiteno, vuvava huno
Ifta-El agupoma ome atrete ome atre'ne.

15Hanki anamaka Zebuluni naga nofi'moza'ma
eri'nazaranrakumatamimofozamagi'aamanahu
me'ne, Katatima, Nahalalima, Simronima,
Idalane, Betlehemu kuma'enena eri'naze. Hagi
ana makara 12fu'a rankumatamine ne'onse
kumatamima megagi zamanteterema hu'nea
kumara erivagare'naze. 16Hanki ama ana ranra
kumatamine tavao zamire'ma me'ne'a neonse
kumatamina Zebuluni naga'mo'za nagate nofite
refko hu'za zamagra'a mopa erisantihare'naze.

Isaka naga'mamopa eri'naza naneke
17 Hanki nampa 4 moparema satu zokagoma

re'za kazana, Isaka agi efore hige'za, Isaka
naga'mo'za nagate nofite hu'za mopa refko
hu'za erisantihare'naze. 18Hagi Isaka naga'mo'za
eri'nazaranrakumatamimofozamagi'aamanahu
me'ne, Jesrilma, Kesulotima, Sunemima,
19 Hafaraimima, Sionima, Anaharatima,
20 Rabitima, Kisionima, Ebezima, 21 Remetima,
En-Ganimima, En-hadama, Bet-Pazezima hu'za
eri'naze. 22 Hagi Isaka naga'mo'zama eri'naza
mopamofo agema'amo'a Tabori agonare vuteno,
vuno Sahahazumane Bet-Semes rankuma trente
uhanatiteno, vuno Jodani tinte ome atrege'za
Isaka naga'mo'zama eri'nazana, 16ni'a ranra
kuma'tamine tavaozamire'ma me'nea neonse
kumataminena eri vagare'naze. 23 Ama ana
ranra kuma'tamine ne'onse kumatamina Isaka
naga'mo'za nagate nofite hu'za zamagra'a suza
refko hu'za erisantihare'naze.

Asa naga'mo'zamamopa eri'naza naneke
24 Hanki nampa 5fu mopare'ma satu

zokagore'za kazana, Asa agi efore hige'za,

Asa naga'mo'za nagate nofite hu'za mopa
refko hu'za erisantihare'naze. 25 Hagi Asa
naga'mo'zama eri'naza mopa'afima me'nea
ranra kumatamimofo zamagi'a amanahu
hu'ne, Helkatima, Halima, Betenima, Aksafama,
26 Alamelekima, Amadine, Misali ran kuma'ene,
zage fre kaziga mopamofo agema'amo'a Kameli
agonane Siho Libnat rankuma tavaonte ome
antre'ne.

27 Hanki anantetira mopamofo agema'amo'a
ome rukrahe huno zage hanati kaziga Bet-Dagoni
rankumate vuteno, Zebuluni naga mopane
Ifta-El agupo tavaonte vuteno, vuvava huno
noti kaziga Bet-Emekine, Neieli rankumate
uhanatiteno, agatereno noti kaziga vuvava
huno Kabuli rankumate uhanati'ne. 28 Hanki
anantetira Ebronima, Rehobuma, Hamonine,
Kana kumatamina agatereno ogantu Saidon
rankumate uhanati'ne. 29 Hanki anantetira
mopamofo agema'amo'a rukrahe huno
Rama rankumate vuteno, Tairi rankuma'ma
hanavenentake have kegina hugagi'naza
kumate uhanati'ne. Anantetira mopamofo
agema'amo'a rukrahe huno Hosa rankuma
me'nerega avugosa hunteno vuno, Akzib
kaziga Mediterenia ra hageri me'nere ome
atre'ne. 30 Hanki Asa naga'mo'zama mago'a
mopama eri'nazana, Umane, Afekine, Rehobu
rankuma'ene erizageno, ana makara 22'a
ranra kuma me'negeno ne'onse kumatamina
megagizmanteterema hu'neana, ana maka eri
'naze. 31 Hanki ana ranra kumatamine ne'onse
kumatamina Asa naga'mo'za nagate nofite refko
hu'za erisantihare'naze.

Naftali naga'mo'zamopa eri'naza naneke
32Hanki nampa 6si mopare'ma satu zokagoma

re'za kazana, Naftali agi'a efore higeno, Naftali
naga'mo'za nagate nofite hu'za mopa refko hu'za
eri'naze. 33 Hagi mopazamimofo agema'amo'a
Herefi rankuma'ene Za'ananimima ko zafama
me'nereti agafa huteno, vuno Adami Nekebi
rankuma'ene Jabnili kumatrena agatereno
vuteno, vuvava huno Lakumi rankumate
uhanatiteno, Jodani ti ankenare ome vagare'ne.
34Hagi ana mopamofo agema'amo'a rukrahe'ma
hiana, Aznot-Tabor rankumamofo zage fre
kazigati rugitaginoHukok rankumate uhanati'ne.
Higeno Zebuluni naga'mofo mopa sauti kaziga
megeno, Asa naga'mofo mopa zage fre kaziga
megeno, Jodani tina zage hanati kaziga me'ne.

35Hanki hankavenentake vihuma havereti'ma
hu'naza rankumatamimofo zamagi'a amanahu
me'ne, Zidimima, Zerima, Hamatima, Rakatima,
Kineretima, 36 Adama, Ramama, Hazorima,
37 Kedesima, Edreima, En-Hazorima, 38 Ironima,
Migdal-Elmama, Horemima, Bet-Anatine
Bet-Semesine megeno ana makara, Naptali
naga'mo'za 19ni'a ranra kumatamine ne'onse
kumatamima tavao zamire'ma megagiterema
hu'neana ana maka eri vagare'naze. 39 Hagi
ama ana ranra kumatamine ne'onse kumatamina
Naftali naga'mo'za nagate nofite hu'za refko hu'za
eri'naze.

Dani naga'mo'zamamopa eri'naza naneke
40Hanki nampa 7ni mopare'ma satu zokagoma

re'za kazana Dani agi efore higeno, Dani
naga'mo'za nagate nofite hu'za mopa refko

hu'za eri'naze. 41 Hanki ranra kumama
eri'naza kumatamimofo zamagi'a amanahu
me'ne, Zorama, Estaolima, Ir-Semesima,
42 Sa'alabinima, Aijalonima, Itlama, 43 Elonima,
Timnama, Ekronima, 44 Eltekema, Gibetonima,
Ba'alatima, 45 Jehudima, Bene-Berakima Gat-
Rimonima, 46Mejakonima, Rakonima, Jopa ranku
tavaonte'mame'nea kumatamina anamaka Dani
naga'moza eri'naze. 47 Hianagi Dani nagara
henka ha' vahe'zamimo'za mopazamifintira
zamahenati atre'naze. Ana hazage'za mareriza
Lesemi vahera ha' huzamante'za ana maka
vahera bainati kazinteti zamahe vaganere'za
Lesemi rankumara Dani naga'moza eri'naze.
Hagi Lesemi rankumapima manite'za ana kuma
agi'a rekrahe hu'za nezamageho agire asamre'za
Dani'e hu'za agi'a ante'naze. 48 Hanki ama ana
ranra kumatamine, neonse kumatamina Dani
naga'mo'za nagate nofite hu'za refko hu'za
erisantihare'naze.

Josua'mamopa eri'nea naneke
49Hanki Israeli vahe'mo'zamopamarefkohu'za

nagate nofite hu'za erite'za, anampintira mopa
refko hu'za Nuni nemofo Josuana ami'naze. 50Ra
Anumzamo'ma hu'nea kante ante'za Efraemi
naga'mokizmi mopamofo agona asoparega
Timnat-Sera me'nea rankuma Josua'a namiho
hige'za, amizageno ana kumara eri kasefa
huno rankuma kino mani'ne. 51 Hanki pristi
ne Eleazaki, Nuni nemofo Josua'ene ana maka
naga'nofipinti'ma vugota hutere hu'naza kva
vahe'mo'za Silo kumate atruhuza seli nomofo
avuga manine'za, Ra Anumzamofo avure satu

zokago re'za eri ama hu'za ana maka mopa
nagate nofite refko hu'zmi vagarazage'za
erisantihare'naze.

20
Koro fre'za ome fraki'naza 6'a rankumatami-

mofo naneke
1 Ana hutageno Ra Anumzamo'a amanage

huno Josuana asami'ne, 2 Israeli vahe'mokizmia
zamasamige'za vahe'mo'zama koro fre'za
zamagu'ma ome vazi'naza rankumatamina
Mosesema asamugeno tamasami'nea kante
ante'za mago'a huhamprinteho. 3 Hanki
mago'mo'ma, vahe ahefri antahintahi omne'nena
hantagama huno vahe'ma ahe frisuno'a, agra
koro freno ana aguvazi kumatamimpi vuno
umanisige'za, anama ahe fri'nesia vahe'mofo
naga'mo'zamaahenaku'mahanazanaohegahaze.
4 Hagi ana ne'mo'ma koro'ma freno mago
kuma'mofo ufre kahante'ma vanuno'a, agra ana
kumamofoufrekahanteumani'neno, anakumate
ugota vahe'ene, agrama hu'nea zankura keaga eri
fatgo hino. Anama hutesige'za atresageno ufreno
ana kumapina zamagrane umanigahie.

5 Hanki agrama hu'nea hazenkere'ma nona
hunaku mago vahe'mo'ma rotagoma huno
ana kumate'ma esige'za, ana kumate'ma ugota
hu'naza kva vahe'mo'za anama hazenkema
hu'nea nera avre omigahaze. Na'ankure agri
ha' vahera omani'ne. Hianagi ahe frisue huno
oheneanki, amne hantaga huno ahe fri'negu,
ana kumapi vahe'mo'za ana nera kegava
hunteho. 6 Hanki agra ana kumapinke'za

mani'nesige'za, ana kumapima nemaniza maka
vahe zamavure keaga'a refko hugahaze. Hanki
keaga'ama refko'ma hanageno'ma hazenkema
omane'nesigeno'a, agra ana kumapinke
mani'nesigeno, ana knafima ugagotama hu'nesia
pristi nera fritesigeno, mopa agafa'arera ete
vugahie. 7 Hanki Ra Anumzamo'ma anankema
hiana antahite'za, Naftali naga'mokizmi
mopamofo agona asoparega, Galili kazigame'nea
kuma Kadesima, Efraemi naga mopamofo
agonamofo asoparega me'nea kuma Sekemine,
Juda nagamokizmi mopamofo agona asoparega
me'nea kuma Kiriat-Arba (mago agi'a menina
Hebronienehaze) anakumatamihuhampri'naze.
8 Hanki Jeriko kumamofo zage hanatitega,
Jodani timofo kantu kaziga, ka'ma mopama
me'nerega Rubeni naga'mofo agupo moparega
me'nea kumara Bezerima, Gileati kaziga Gati
naga'mofomopame'nea kuma Ramotima, Basani
kazigama Golani mopa Manase naga'mofo
mopafima me'nea rankuma huhampri'naze.
9 Hanki Israeli vahepinti mago'mo'o, ru
vahe'ma tamagranema emani'nesaza vahepinti,
mago'mo'ma, vahe ahefri antahintahima
omne'ne'nigenohantaga hunomago vahe'ma ahe
frisuno'a, anama huhamprinte kumatamimpi
koro freno umani'nesigeno, nona huno ahe frisue
huno rotago huno'ma esimo'a, ahe ofrigahie.
Na'ankure agra maka vahe zamavurera
keagafina oraoti'ne.

21

Livae naga'mo'za ranra kuma eri'naza naneke
1 Hanki Livae nagate vugota hu'naza

vahe'mo'za, pristi ne' Eleazane, Nuni nemofo
Josuane Israeli vahete ugota hu'naza kva vahete,
2 Sailo kuma'ma Kenani mopafi me'nere e'za
amanage hu'za zmasami'naze, Ra Anumzamo'a
Mosesema asamino tagrikura rankuma'ene
masave nentake tra'zama me'nesia mopane
zaminke'za tra'zama nenaza afu zaminena
maniho hu'ne.

3 Ana hu'negu Ra Anumzamo'ma hu'nea
kante ante'za, Israeli vahe'mo'za zamagrama
erisantimahare'naza mopafinti, tra'zamo'ma
masavenentake hu'nea mopane, mago'a ranra
kumara Livae nagara zami'naze. 4 Hanki
ese'ma satu zokago re'za kazana Kohati
naga'mo'za erisaza rankuma ke'za erifore
hu'naze. Hagi anama hute'za Juda naga'ma,
Simioni naga'ma, Benzameni naga'mo'za 13ni'a
ranra kuma refko hu'za, Livae naga'ma pristi
ne' Aronimpinti'ma efore hu'naza Kohati
nagara zami'naze. 5 Hanki Efraemi naga'ma,
Dani naga'ma, amu'nompinti'ma refkoma
hu'naza Manase naga'mo'za mopama e'ori'naza
Kohati nagara 10ni'a ranra kumatami refko
huzmi'naze. 6 Hagi Isaka naga'ene, Asa
naga'ene, Naftali naga'ene, Basanima nemaniza
ruga'a Manase naga'mokizmi mopafinti 13ni'a
rankumatami refko hu'za Gesoni nagara
zami'naze. 7Hagi Rubeni naga'ene, Gati naga'ene,
Zebuluni naga'mokizmi mopafinti 12fu'a ranra
kumatamina refko hu'za Merari nagara, nagate
nofite hu'za zami'naze. 8 E'ina hu'negu Ra

Anumzamo'ma Mosesema asamine'a kante
ante'za, Israeli vahe'mo'za, ana rankumatamine,
tra'zama nenaza afutamima ante mopanena
Livae nagara satu zokago re'za eri ama hu'za
zami'naze.

9 Hagi Juda naga'ene, Simioni naga'mokizmi
mopafima me'nea rankumatamima refko
hu'naza kumatamimofo zamagi'a amanahu
me'ne. 10 Hagi Livae naga'ma pristi ne'
Aronimpinti'ma efore'ma hu'naza Kohati
naga'mo'za kotazama satu zokago'ma
razana, zamagri zamagimo efore hige'za ana
rankuma'tamina eri'naze. 11 Hagi mago ran
kuma'ma Israeli vahe'mo'zama Aroni naga'ma
zami'nazana, Juda nagamokizmi mopamofo
agona asoparega me'nea kuma Kiriat-Arbane
(mago agia Hebronie) ana kuma'mofoma
trazamo'a masavenke hukagi'nea mopa tra'zama
nenaza afuzamima antesagu zami'naze. (Hagi
Arba'a Anaki naga'mokizmi nezamageho'e.)
12 Hianagi Israeli naga'mofo rankumamofo
tavaonte'ma me'nea ne'onse kumatamine
mopanena, Jefune nemofo Kalepi agri mopa
ko ami'naze. 13 Hagi Aroni agehe'mo'za pristi
eri'zama e'neriza nagara, kore fre'za vu'za
zamagu'ma nevaziza Hebroni kuma'ene tra'zama
nenaza afuzminema kegava hanaza mopane
Libna kuma'ene, tra'zama nenaza afuzmima
kegava hanaza mopane, 14 Jatiri rankuma'ene
tra'zama nenaza afuzminema kegava hanaza
mopane, Estemoa rankuma'ene, tra'zama nenaza
afuzminema kegava hanaza mopane, 15 Holoni
rankuma'ene, tra'zama nenaza afu'zminema

kegava hanaza mopane, Debiri rankuma'ene,
16 Ainine, Jutane, Betsemes rankuma'ene
zami'naze. Ama ana 9ni'a rankumara,
afu'zamimo'zama tra'zamanesaza mopanena
Simioni naga'ene Juda naga'mo'za zamagra'a
mopafinti Aroni nagara refko huzmi'naze. 17Hagi
Benzameni naga'mofo mopafintira, Gibionima,
Gebama, 18 Anatotine, Almoni rankumaki
hu'za ana makara 4'a ranra kumatamine,
tava'ozamire'ma me'nea mopa tra'za nenaza
afu zamimo'zama tra'zama nesaza mopa Aroni
nagara refko huzmi'naze. 19Hanki Aroni naga'ma
pristi eri'zama eneriza naga'mo'za ana makara
13ni'a ranra kumatamine, tavao zamire'ma
me'nea mopa afu zamimozama tra'zama nesaza
mopanena anamaka eri'naze.

20 Hanki Livae naga'pintira mago'a Kohati
nagara, Efraemi naga mopafinti mago'a ranra
kumatmina refko huzmi'naze. 21 Hanki Israeli
vahe'mo'za 4'a ranra kuma'ma zami'nazana,
Efraemi naga'mokizmi agona asoparegama,
koro fre'za ome zamagu'ma nevaziza rankuma
Sekemima, Gezama 22Kibzaimima, Bet Horonine
ana maka tavao zamire'ma me'nea mopa
afu'zamimozama tra'zama nesaza mopane ana
4'a ranra kumazminena eri'naze. 23 Hanki ana
zanke hu'za Dani naga mopafinti'ma Kohati
naga'ma ranra kuma'ma refko huzami'nazana,
Eltekema, Gibetonima, 24 Aijaronima, Gat-
Rimonine, tavaozamire'ma me'nea mopa afu
zamimo'zama tra'zama nesaza mopanena
ana maka eri'naze. 25 Hanki Manase nagara
tare mopa eri'nazankino, mago mopafi

naga'mokizmi mopafintira, Ta'anakine, Gat
Rimoni rankumatrene tava'ozanire'ma me'nea
mopa afu zamimo'zama tra'zama nesaza
mopanena Kohati nagara zami'naze. 26 Hanki
Kohati naga'mo'za ana makara 10ni'a ranra
kumatamine, tavao zamire'ma me'nea mopane
afu zamimo'zama tra'zama nesaza mopanena
anamaka eri'naze.

27Hanki Livae naga'pinti mago nagara Gesomu
nagakino, tare rankuma'ma zami'nazana,
Manase naga'ma amu'nompinti refkoma hu'naza
naga'mokizmi mopafinti refko hu'za, kore fre'za
zamagu'ma ome nevaziza rankumara Basani
mopafi me'nea Golani rankuma'ene, Be-Estarane
tava'ozanire'ma me'nea mopa tra'zama nenaza
afu zamimo'zama tra'zama nesaza mopanena
ana maka Gesomu naga'mokizmia zami'naze.
28 Hanki Isaka naga mopafinti'ma Gesomu
naga'ma 4'a ranra kuma'ma zami'nazana,
Kishionima, Daberatima, 29 Zarmutima, En-
Ganimine, ana maka tava'ozamire'ma me'nea
mopa, afu zamimo'zama tra'zama nesaza
mopanena ana maka zami'naze. 30 Hanki
Asa naga mopafinti'ma Gesomu naga'ma
4'a ranra kuma'ma zami'nazana, Misalima,
Abdonima, 31 Helkatima, Rehobune ana maka
tava'ozamire'mame'neamopa, afu zamimo'zama
tra'zama nesaza mopanena, 4'a ranra kuma'ene
zami'naze. 32 Hanki Israeli vahe'mo'za Naftali
naga'mofo mopafinti 3'a ranra kuma Gesomu
naga'ma refko huzami'nazana, zamagu'ma
vazinagu kore freno ome fraki rankuma Galili
mopafi me'neana Kades ran kumaki, Hamot-

Dori kumaki, Katan rankuma'ene, ana maka
tava'ozamire'mame'neamopa, afu zamimo'zama
tra'zama nesaza mopa zami'naze. 33 Hanki
Gesomu naga'moza ana makara 13ni'a ranra
kumatamine, tavaozamire'ma meterema hu'nea
mopa, afu zamimozama tra'zama nesaza
mopanena anamaka eri vagare'naze.

34 Hanki Livae naga'pinti mago nagara
Merari nagakiza Israeli vahe'mo'za Jebuluni
naga mopafinti ranra kuma'ma zami'nazana,
Jokneamuma, Katama, 35 Dimnama, Nahalali
rankuma'ene zami'naze. Hagi anamaka 4'a ranra
kumatamine tava'ozamire'ma me'nea mopa
afu zamimo'zama tra'zama nesaza mopanena
ana maka Merari naga zami'naze. 36 Hanki
Rubeni naga mopafinti Israeli vahe'mo'za Merari
nagama ranra kuma'ma zami'nazana, Bezerima,
Jahazima, 37 Kedemotima, Mefa'ati rankuma'ene
zami'naze. Hagi ana makara 4'a ranra
kumatamine afu zamimo'zama tra'zama nesaza
mopanena ana maka Merari naga zami'naze.
38 Hanki Gati naga mopafinti'ma Israeli
vahe'mo'zama Merari naga'ma ranra kuma'ma
zami'nazana, kore fre'za zamagu'ma ome
nevaziza rankuma Giliati kazigama me'neana
Ramotima, Mahanaimima, 39 Hesbonima, Jazeri
rankumatre'na zami'naze. Hagi maka ana 4'a
ranra kumatamine afu'zamimozama tra'zama
nesaza mopanena ana maka Merari naga
zami'naze. 40 Hagi Livae naga'mo'za mopama
erizage'za mopama e'ori'naza nagara Merari
nagakiza zamagra 12fu'a ranra kumatami
eri'naze.

41 Hanki Israeli vahe'mo'zama maka
mopama eri'nafintira 48'a ranra kuma'ene
afu'zamimo'zama tra'zama nesaza mopanena
Livae nagara zami'naze. 42Hanki anamakamago
mago ranra kumatamimofona tava'ozamirera
Livae naga'mo'zama afu'zamima antesaza mopa
megagitere hu'ne.

43 E'ina huno Ra Anumzamo'a zmagehe'ima
huvempa huno zamigahue hu'nea mopa ana
maka Israeli vahera zamige'za, erisantihare'za
ana mopafi mani'naze. 44Ra Anumzamo'a Israeli
vahera zamaza huno ha' vahe'zamia zamazampi
zamavarentege'za, Israeli vahe'mo'za hara huz-
magaterageno mago'mo'e huno hara huzmaga-
teore'ne. Ana higeno Ra Anumzamo'a zam-
agehe'ima huvempama huzmante'nea kante an-
teno,maka kazigatira hara huozmantage'zamani
fru hu'za mani'naze. 45Hanki Ra Anumzamo'ma
Israeli vahe'tema knare huvempa kema huza-
mante'nea ke'mo'a magore huno hantaga osuno,
anamaka'zamo'a nena raga'a efore hu'ne.

22
Rubenima, Gatima, ruga'a Manase naga'mo'za

mopazmirega vu'naza naneke
1 Anante Rubeni naga'ma Gati naga'ma,

amu'nompinti refko hu'naza Manase nagara
Josua'a kehige'za emeeri truhazageno, 2amanage
huno zamasami'ne, Ra Anumzamofo eri'za ne'
Mosese'ma hihoma huno'ma huramante'nea
zana ana maka hago huvagare'naze. Ana
nehutma nagrama hihoma hu'na huankea
ana maka amage ante'naze. 3 Hanki korapa

knareti eno menima ama knare'ma egetma,
tamagra tamafuhe'ina zamatreta ofretma,
Ra Anumzana tamagri Anumzamo'ma e'ina
hugahaze huno'ma tami'nea eri'zana ana maka
erivagare'naze. 4 Hanki menina Ra Anumzana
tamagri Anumzamo huvempama hu'nea ke'a
amage anteno tamafuhe'ina manigsa zami'ne.
E'ina hu'negu Ra Anumzamofo eri'za ne'
Mosese'ma tami'nea mopa zage hanati kaziga
Jodani timofo kantu kaziga nonkumatamima
mane'neamopare vugahaze.

5Hianagi Ra Anumzamofo eri'za ne' Mosese'ma
tami'nea kasegene tra kenena kegava huso'e
hu'netma amage anteho. Ra Anumzana tamagri
Anumzamofo avesinenteta, Agri avu'ava
nevaririta, kasege'a amage nenteta, Agrane
tragoteta mani'neta, maka tamagu tamenteti
hutma Agri eri'zana erinteho.

6 Anante Josua'a asomu ke huzamanteteno
huzmantege'za seli nonkuma zamirega vu'naze.
7 Hanki amu'nompinti'ma refkoma haza ruga'a
Manase nagara Mosese'a Basani kazigati mago
mopa ko zami'ne. Hanki Manase naga'ma
amu'nompinti'marefkomahu'nazanagara Israeli
vahe'mo'za'ma Jodani timofo zage fre kaziga
mopama erinafinti Josua'amopa zami'ne. Anama
huteno'a Josua'a asomu ke huzamanteteno
huzamantege'za seli nonkuma zamirega
nevzageno, 8 amanage huno zamasami'ne,
tamagra rama'a feno zantamine bulimakao
afu kevutamima, silvama, golima, bronsima,
aenine, rama'a knare kukenanema, ha'ma hu
zamagatereta eri'naza zantamina erita menina

seli nonkuma tamirega vuta tamafuhe'zanena
ome refko huta eriho.

9Ana hutege'za, Rubeni naga'ma, Gati naga'ma,
ruga'a Manase naga'mo'za Israeli vahera
Kenani kaziga Sailo kumate zamatre'za, Ra
Anumzamo'ma Mosese asami'nea kante ante'za
eri'nazamoparega Gileati vu'naze.

Jodani timofo zage hanati kaziga mani'naza
naga'mo'za kre sramnavu ita tro hu'naza naneke

10 Hanki Rubeni naga'ma, Gati naga'ma,
ruga'a Manase naga'mo'zama Kenani Mopa
atre'za Jodani ti tava'onte Geliloti ete'za,
anante tusi'a kresramna vu ita tro hu'naze.
11 Hagi anama hazazana mago'a vahe'mo'za
kete'za vu'za Israeli vahe'mokizmia ome
zmasami'za, Rubeni naga'ma, Gati naga'ma,
ruga'a Manase naga'mo'za vu'za Kenani mopama
ome atretega Gelilotia, Jodani timofo tavaonte
tagri mopa kaziga, Kresramana vu ita ome tro
hu'naze hazage'za, 12 ana zamofo nanekema
nentahi'za ana maka Israeli vahe'mo'za oti'za
ha' huzmante'naku Sailo kumate eri tru hu'za
trotra hu'naze. 13 Hagi Israeli vahe'mo'za pristi
ne' Eleazar nemofo Fineasina huntazageno,
Rubenima, Gatima, amu'nompinti'ma refko hu'za
vu'naza Manase naga'ma Gileatima mani'narega
vu'ne. 14 Hanki Finiasi'enena 10ni'a vugagota
kva vahetamine huzmantazage'za vu'naze. Ana
vahera tauseni'a Israeli vahepima mago'mago
naga'nofi'ma mani'nafintira vugagota hu'naza
vahe'age,mago'magohuhamprinteterehazage'za
vu'naze.

15 Hanki Rubeni naga'ma, Gati naga'ma,
ruga'a Manase naga'ma hu'za Gileati
kumate'ma mani'nare e'za amanage hu'za eme
zamasmi'naze, 16 ana maka Ra Anumzamofo
kevu naga'mo'za amanage hu'za hu'naze.
Na'ahigeta amanahu tamavu tamavara huta Ra
Anumzamofona antahi omi'naze. Na'ahigeta
Ra Anumzamofona tamefira humita ke'a
rutagreta menina ama kresramna vu ita Ra
Anumzamofoma ha'marente'zana tamagra
tro hu'naze. 17 Kora Peori kumate'ma,
mani'neta kumi hunkeno Ra Anumzamo'a
mago kri atregeno vahe'a eme zamazeri haviza
hu'neane, hagi meninena ana kumimo'a tatreno
ovu'ne. Tamagrama antahi'zana ana hazenke
zamo'a knare hu'nefi, ana hu'negeta mago'ene
ru hazenkea nehazo? 18 Hagi menina Ra
Anumzamofona tamamefira hunemize, menima
Ra Anumzamofoma Agri kema ontahita ha'ma
rentesageno'a, okina Agra ana maka Israeli
vahe'mota rimpa aherantegahie. 19 Hagi mopa
tamimo'ma Anumzamofo avure'ma havizama
hu'ne hutama hanuta, tamagra eta tagri
mopafima Ra Anumzamofo seli mono noma
me'nere, Agri mopa fatgofi tagrane emaniho.
Hanki tamagrana'a hu'negetaRaAnumzamofona
ke'a antahi nomita tagrira tatreta vuta, Ra
Anumzana tagri Anumzamofo Kresramana vu
itama ko'ma me'neana atreta, ru kresramna vu
ita tro nehaze. 20 Hagi Ra Anumzamo'ma i'o
hu'nea zantamima, Zera nemofo Akani'ma Jeriko
rankumapinti'ma Ra Anumzamofo ke'ma ru
tagreno'ma eri'nea kumi'amofo kna'a agrakera

ofri'neankimago'a nema agri kumimofo kna'ama
eri'za fri'naza zana tamagera okaniho.

21 Anante Rubeni naga'ma, Gati naga'ma,
ruga'a amu'nompinti refkoma hu'naza Manase
naga'mo'za oti'za Israeli vahepima nagate
nofite'ma ugagota hu'naza vahera amanage
hu'za zamasmi'naze, 22 hankavenentake
Anumzana Ra Anumzana Agrake mani'ne,
magoke hankavenentake hu'nea Ra Anumzamo
Agra antahi'ne, hu'negu Israeli vahe'motanena
antahiho, tagrama Ra Anumzamofo kema
rutagrege, Agri kasegema ovariri nesunketa
menina oratreta tahe friho. 23 Hanki tagrama
Ra Anumzamofoma tamefi humi kazigati'ma
kresramna vu ofama huge, witi ofa huge, mago
tarimpa hu ofama hu kresramna vu itama tro'ma
hu'nesunkeno'a, Ra Anumzamo'a Agra'a tagrira
tazeri haviza hugahie.

24 Hianagi tagrama ana itama tro'ma
hu'nonana, henkama tamagri tamagehe'za,
tagri tageheinku hu'za, tagri Ra Anumzantera
monora huontege, amagera ontegahazema
hu'za hu'zanku koro huta tro hu'none. 25 Hanki
tagri'ene, tamagri'ene amu'nompina Ra
Anumzamo Jodani tinte mopamofo agema'a
ante'neankita, tamagra Rubeni naga'ene
Gati nagara tagri naga omani'naze nehu'za,
Anumzana tamagri Anumza omani'neankita
monora huonteho hu'za hu'zanku koro huta ana
ita trohu'none. 26E'inaagafareamanagehu'none,
kresramna vu itama tro'ma hu'nonana tevefima
kresramna vu ofa hu ito,mago'a zama kresramna
vu ofa hu ita trora osu'none. 27Hagi tamagri'ene

tagri'enena ama anazamo'a mago avame'za
mane'neno, tagehezama henkama fore'ma
hanaza vahera zamaveri huno, tagranena
Ra Anumzana Agriteke monora hunentone
hugahaze. Ana hanige'za tamagranena Ra
Anumzamofo avurera tevefi kresramna vu ofane,
ruzahu ruzahu ofaramine, rimpa fru ofanena
mono noma'afina hunentaze hugahaze. Ru ete
henka tamagri tamagehe'za tagri tagehe'inku
hu'za tamagra Ra Anumzamofo vahe omani'naze
huzanku anara hu'none. 28 E'ina hu'negu tagra
amanage huta hu'none, tamagrama amanahu
kema tagritero, tagehe'inte'ma hanageta
amanage huta zamasmigahune huta hu'none, Ra
Anumzamofo kresramna vu itama tafahezama
tro hazageno me'neana keho, mago kresramna
vu ofa huge, ruzahu ruzahu ofa hu ita trora
osu'nonanki tamagri'ene tagri'ene amu'nompina,
ama ana itamo'a mago avame'za me'ne huta
hugahune. 29 Tagrama ama ana itama tro'ma
hu'nonana, tevefi kre fanane hu ofa huge, witi ofa
huge, ruzahu ruzahu ofamahu ita trora osu'none.
Tagra e'inama hanuta, Ra Anumzamofona tamefi
humita ke'a rutagregahune. Hagi Ra Anumzana
tagri Anumzamofo itama seli mono nomofo
avugama me'nea kresramna vu itamofo noma
eri'nigure huta trora huonte'none.

30Hanki pristi ne' Fineasi'ene Israeli vahepima
mago mago naga nofite'ma ugagota hutere
hu'naza vahe'mo'za, Rubeni naga'ma, Gati
naga'ma, Manase naga'mo'zama hazankema
nentahi'za, zamagra zamarimpa fru nehu'za
muse hu'naze. 31Hanki anante pristi ne' Eleazari

nemofo Finiasi'a, Rubenima, Gatine, Manase
nagara amanage huno zamasami'ne, menina
tagrama keama'ma hunana Ra Anumzamo'a
tagrane mani'ne. Na'ankure tamagra Ra
Anumzamofo ke'a tamefira huonte'naze, e'inama
hazana maka Israeli vahe'mota Ra Anumzamofo
azampintira tagu'vazize.

32 Ana keagama hute'za pristi ne' Eleaza
nemofo Finiasi'ene Israeli nagapi nagate nofite
ugagota hu'naza kva vahe'mo'za ete Kenani e'za
Rubenine, Gati, naga'enema keagama hu'naza
zamofo agenkea Israeli vahera Gileati kumate
mani'nage'za eme zamisami'naze. 33 Hanki
anazamofo agenkema Israeli naga'mo'zama
nentahi'za muse hu'za Anumzamofo ra agi
nemi'za, Rubenine, Gati naga'ma nemaniza
mopama ha' huzamanteta mopazamima eri
haviza hugahunema hu'naza ke'a eri atre'naze.

34 Hanki Rubenine, Gati naga'mo'za ana ita-
mofonkura hu'za Amu'nontifi Avame'za me'nena
Ra Anumzana tagri Anumza mani'ne huta antahi
amigahune hu'za agi'a antemi'naze.

23
Josua'a vagare naneke'a Israeli kva vahe za-

masmi'nea naneke
1 Hanki Ra Anumzamo'a Israeli vahera mani

fru zamige'za ha' vahe'zaminena hara osu
rama'a kafu amane mani'naze. Ana knafina
Josua'a rama'a kafu maniteno ozafare'ne.
2 Anante Josua'a maka Israeli vahe'ma, ranra
vahe'ma, ugagota kva vahe'ma, naneke refko
hu kva vahetamine, vahete ugagota hu'naza

vahe'tamina ke hige'za azageno amanage huno
zamasami'ne, Nagra rama'a kafu manite'na
menina ozafaroe. 3Hanki Ra Anumzana tamagri
Anumzamo'ma tamaza huno tamagu vazi'nea
zana tamagra'a hago ke'naze. Na'ankure
Ra Anumzana tamagri Anumzamo Agra'a
tamaza huno ha' vahetamia hara huzmante'ne.
4 Hanki menina ama kea antahi ankereho,
ha'ma huzamanteta e'ori'nona mopane, ko'ma
hahu zamagatereta eri'nona mopama, Jodani
tinteti agafa huteno vuno zage ufre kaziga
Mediterenia hagerinte'ma uhanati'nea mopa,
ana maka hago refko hu'na nagate nofite hu'na
tamugeta erisantihare'naze. 5 Ra Anumzana
tamagri Anumzamo tamavugatira ha' vahe'tamia
zamahe'natitresigeta, Ra Anumzamo'ma
huvempama huramante'nea kante anteta
mopazamia erigahaze.

6 E'ina hu'negu Mosese'ma kasege
avontafepima krente'nea nanekemofona kva
hu'neta hankavetita, avariri fatgo nehuta,
rukrahe hu kanti kama osiho. 7 Hanki
amama emani'naza mopafi vahe'enena
taragoteta omanita, zamagri anumzamofo agi'a
amu'nontamifina oheta, ana anumzantamimofo
zamagirera huvempa osutma, eri'zana
erinozmanteta, tamarenareta monora
huozamanteho. 8 Hu'neanagi tamagra ko'ma
hutma neazaza hutma, Ra Anumzana tamagri
Anumzamofona otretma azeriko'na hiho.

9 Na'ankure tusi'a hankavenentake
ranra kumapi vahe'tamina Ra Anumzamo
zamahenatitre'ne. Ana higeno mago vahe'mo'e

huno tamagrira tamazeri otragetamanitamenina
ama knarera ehanati'naze. 10 Hagi magoke
magokemoka 1tauseni'a vahera amne zamorotgo
hugahane. Na'ankure Ra Anumzana tamagri
Anumzamo'a huvempa hu'nea kea amage
anteno hara tamaza huno nehie. 11 Ana hu'negu
tamagra kva hunetma Ra Anumzana tagri
Anumzamofona tamagu'areti hutma avesinteho.
12 Hianagi tamagrama tagri Anumzama
atretma, ama emani'nona mopafi vahe'enema
ru tragoteta manige, zamagripinti'ma a'ma
erige'ma hanazana, 13 tamagra antahi'naze,
Ra Anumzana tamagri Anumzamo'a tamaza
huno hara ana vahera huzmanteno, zamahenati
otregahie. Hagi ana hanige'zma tamagrane
mani'ne'za mago krifugna nehu'za, sefu kanonu
vahe'mofo amagenafi rutragahunoata amiankna
hu'za tamata nerami'za, ave've tra'zamo
zamavufi azeriankna nehanigeta, anamaka'mota
knazampi mani'neta ama ana knare mopama
Ra Anumzana tagri Anumzamo'ma tami'nea
mopafina frigahaze.

14 Hanki nagra kofta huna fri'nugu, tamagra
tamagu'areti huta hago antahi'naze, Ra
Anumzana tagri Anumzamo'ma tamigahue
huno huvempama hu'nea zantamina ana maka
tamivagare'ne. Hagi magore huno huvempa
hu'nea kemo'a hantaga osutfa hu'ne. 15 Tamage,
Ra Anumzamo'ma huvempama hu'nenuno'a,
kea amage anteno kema hu'nea zana tro
nehie. Anahukna huno Ra Anumzamo'ma
kore kema huramanteno tamigahue huno'ma
hu'nesia knazanteti, knazana tamino tamazeri

haviza hanigeta, ama knare mopama
tami'nea mopafina omanita fri vagaregahaze.
16 Hanki tamagrama Ra Anumzana tamagri
Anumzamo'ma huvempama huramante'nea
kasegemaagateneretake'amarutagretavutahavi
anumzamofo eri'za vahe manige, tamarenareta
mono huntege'ma hanazana, Ra Anumzamofo
rimpahe'zamo'a tamagrite ena, ama knare
mopama tamigeta mani'naza mopafintira frita
omanigahaze.

24
Huhagerafi huvempa kema Sekemu kumate eri

kasefa hu'naza naneke
1Hanki Josua'a ana maka Israeli vahera nagate

nofite huno Sekemu kumate zamavaretru hu'ne.
Anante ranra vahe'ma, ugagota kva vahe'ma,
keaga refkohu kva vahe'ma, avoma kreno
eri antefatgoma hu eri'za vahera kehige'za
vu'za Anumzamofo avure ome atru hu'naze.
2 Anante Josua'a ana maka veara amanage huno
zamasami'ne, Ra Anumzana Israeli vahe'mota
Anumzamo amanage huno hu'ne, Korapara
neramageho'za Yufretisi timofo kantu kaziga
mani'ne'za havi anumzantaminte monora
hunteme azageno eno, neramagehoAbrahamune
Nahori kizani neznafa Tera knafina ehanati'ne.
3 Hianagi neramafa ne' Abrahamuna Yufretisi
timofo kantukazigame'neamoparegati avrete'na
vugota hunte'na maka Kenani mopafina vano
nehu'na, agehe'mokizmia zamazeri rama'a
nehu'na, zage mofavrea Aisakina ami'noe.
4 Ana hute'na Aisakina tare ne' mofavrea

Jekopune, Isone ami'noe. Hanki Seiria agona
mopa Isona ami'noanagi, Jekopu'ene mofavre
naga'amo'za Isipi moparega urami'naze. 5Hanki
anantera Mosesene Aroninena huzanantogeke
Isipi vake'na, tusia knazanteti Isipi vahera
zamazeri haviza nehu'na, tamagrira anampinti
Nagra'a tamavre'na atiramino'e. 6 Hanki Nagra
tamafahe'ina Isipiti zamavare'na atirami'na
hagerinkenare oge'za, Isipi vahe'mo'za karisine
hosi afu agumpi mani'ne'za zamarotgo hu'za
korankre hagerinte e'naze. 7 Hianagi Ra
Anumzamo'narega zamaza hanugu zavi
krafage nehazage'na, zamagri'ene Isipi vahe
amu'nozamifina haninku hugeno haninkino
refko huzmante'ne. Hageri huntogeno Isipi
sondia vahera maka zamaherefite'ne. Hanki
ana'ma Isipi vahete'ma huazana tamagra
tamavufinti ke'naze. Hanki tamagra za'zate
ka'ma kokampina manita vano hu'naze. 8Hanki
Nagra zamavare'na Jodani timofo kantu zage
hanati kaziga, Amori vahe mopare vuge'za,
hara huramante'nazanagi Nagra tamazampi
zamavarentogeta hara huzamagtere'naze.
Hanki negazage'na zamazeri haviza hugeta,
mopazamia eri'naze. 9 Hagi henka Moapu kini
ne' Zipori nemofo Baraki'ma Israeli vahe'ma
ha'ma huzmanteku'ma nehuno'a, Beori nemofo
Balamuna Israeli vahe kazusi ke huzmantenogu
kea atrente'ne. 10 Hianagi Nagra Ra
Anumzamo'naBalamu'mahiankeaantahiomi'na,
nagra hugeno asomu ke huramante'ne. Hige'na
Nagra Balaki azampintira tamagu'vazi'noe.
11 Hanki tamagra Jodani tima takahetama



Josua 24:12 xcii Josua 24:15

Jerikoma azage'za, Jeriko kumate vahe'mo'za
hara hurmante'naze. Ana zanke hu'za Amori
vahe'ma, Perisi vahe'ma, Kenani vahe'ma, Hiti
vahe'ma, Girgasi vahe'ma, Hivi vahe'ma, Jebusi
vahe'mo'zanena hara hurmante'nazanagi, Nagra
tamaza hu'na tamazampi zamavarentogeta hara
huzmagatere'naze. 12 Hagi Nagra'a tamagritera
vugote'na nevu'na ha' vahe'tmia zamatazamina,
zamazeri koro hu'noe. Ana'ma huazamo
higeke tare Amori kini netremokea korora
fre'na'e. Tamagra'a bainati kazinteti'ene ati keve
tamiretira hara huznanteta zanavre otre'naze.
13 Hanki tamagra'a eri'zana e'ori'naza mopane,
tamagra'a onki'naza ranra kumatamugeta
nemanita, tamagra'a tamazampinti onkri'naza
waini hozafinti'ene olivi hozafintira tagitma
ne'naze.

Ra Anumzamofonteke'ma mono'ma huntesaza
zamofo naneke

14 E'ina hu'negu menina Ra Anumzamofona
koro huntetma tamagu'areti tamage hutma
monora hunenteta eri'zana erinteho. Hagi timofo
kantu kaziga Isipima tamagehe'zama mani'ne'za
mono'ma hunte'naza havi anumzantamintera
monora huonteta, Ra Anumzamofonke
monora hunteho. 15 Hagi Ra Anumzamofo
mono'ma hunenteta eri'zama erinte'zanku'ma
tamavesrama hanigeta menina iza monora
huntegahazafi huama hiho. Tamafahe'zama
Yufretisi timofo kantu kaziga Mesapotomia
mopare mono hunte'naza havi anumzante
monora huntegahazafi, Amori vahe'ma
mopazamifima emani'naza vahe'mokizmi havi

anumzantaminte monora huntegahazo? Hianagi
nagrane a'mofavre ni'anena, Ra Anumzamofo
tagra monora hunenteta eri'zana erintegahune.
16 Anante ana maka vea kevumo'za kenona'a
amanage hu'naze, tagra tamagerafa huta Ra
Anumzana atreta mago'a havi anumzantera
monora huozmantegahune. 17Na'ankure Agra Ra
Anumzana tagri Anumzamo Agra'a, tafahe'ine
tagri'enena Isipi vahe kazokzo eri'zama
erinezmantompintira tavreno etirami'ne.
Ana huteno tavufinti negonkeno, ana maka
kaguvazana eri fore nehuno, kama e'nompina
hakare'a kumavahemani'nazanagi Anumzamo'a
kva hurantegeta amu'nozmifina e'none. 18Hanki
ko'ma ama mopafima mani'naza vahe'ene,
Amori vahe'enena negonkeno Ra Anumzamo'a
zamahenati atre'ne. E'ina hu'negu tagranena
Ra Anumzamofo monora hunenteta eri'zama'a
erintegahune. Na'ankure Agrake tagri Anumzana
mani'ne.

19 Hanki Josua'a amanage huno zamasami'ne,
Tamagra Ra Anumzamofona monora hunenteta
eri'zana eriontegahaze. Na'ankure Agra ruotage
hu'neno, kanivere Anumza mani'neankino,
tamagri kumi'ene, hazenkema hu'naza kumira
apase oramantegahie. 20 Hanki tamagrama Ra
Anumzamofo tamefi hunemita, ru vahe'mofo
havi anumzantaminte mono'ma huntesnazana,
Agra knare huno kegava huramanteno e'neanagi,
rukrahehuno rimpaaheneramantenoknazanteti
tamagrira tamahe fanane hugahie. 21Hianagi vea
kevumo'za Josuana amanage hu'za asmi'naze, i'o
tagraRaAnumzanaAgrikemonorahuntegahune.

22 Anante Josua'a anage huno vea kevua
zamasami'ne, tamagra'a huama nehutma,
huvempa hutma Ra Anumzana Agrike monora
hunenteta eri'zama'a erintegahune nehazo?
Hige'za, izo tagra'a tagipinti huama huta
nehune. 23Hanki Josua'a mago'ane zamasamino,
ru vahe'mokizmi havi anumzantamima
tamagranema me'neana eri netreta, Rana
Israeli vahe'mota Ra Anumzante tamagu'a
rukrahe huta amage anteho. 24 Hanki vea
kevumo'za Josuana asami'za, Ra Anumzana tagri
Anumzamofo monora hunenteta, eri'zama'a
erinenteta, Agri kemofo amage'a antegahune.
25 Hanki ana zupa Josua'a Sekemu kumate vea
nagara Anumzanema huhagerafi huvempa
kea nezamasamino, kasegene tra kenena
amage antehogu zamasami'ne. 26 Hanki ana
nanekeramina Ra Anumzamofo kasegema
me'nea avontafepi Josua'a krente'ne. Ana
huteno, anante Josua'a mago ra have erino Ra
Anumzamofo seli mono noma me'nea tavaonte
oki zafa agafare retrure'ne. 27 Anama huteno
Josua'a maka vea kevumofona amanage huno
zamasami'ne, keho, maka zupa ama havema
negeta tagrama huvempama hu'nona kegu
tagesa antahigahune. Ra Anumzamo'ma tasamia
nanekea amahavemanegesuta, ama ana havemo
mago avame'za me'nenketa Anumzamofo
nanekea ruotagregahune. 28 Anagema huteno
Josua'a ana maka veara huzamantege'za
erisantimahare'za nemaniza kumatega vu'za
e'za hu'naze.

Josua'ma frige'za asente'naza zamofo naneke

29 Hanki anazama huvagareteno zaza kna
omani'neno Ra Anumzamofo eri'za ne' Nuni
nemofo Josuana, kafu'amo'a 110ni hutegeno
fri'ne. 30 Hige'za Gasi agonamofo noti kaziga
Efraemi naga'mokizmi agona mopamofo
asoparega, Timnat Sera rankumate agra'ama
erisantimahare'neamopafi asente'naze.

31 Hanki Israeli vahe'mo'za Josua'ma kasefa
huno mani'nea knafine, agranema ranra
vahe'mo'zama Ra Anumzamo'ma mikazama
hiazama ke'naza vahe'mokizmi knafina Israeli
vahe'mo'za Ra Anumzamofona monora hunte'za
eri'zana erinte'naze.

32 Hanki Israeli vahe'mo'zama Josefe
zaferinama Isipiti'ma eri'zama e'nazana Sekemu
asente'naze. Anama asente'naza mopa Hamori
vahe'mokizmi nezamafa Sekemuna 100'a silva
zago nemino Jekopu'a mizase'nea mopafi
asente'naze. Hanki Israeli vahe'mo'zama
Josefe zaferinama asentete'za, ana mopa Josefe
naga'mokizmi su'zane hu'za refko huzmi'naze.

33Hanki Aroni nemofo Eleaza'ma frige'za Gibea
kumate asente'naze. Ana Gibea rankumara
Efraemi naga'mokizmi agona moparega Eleazari
nemofo Finiasi ami'naza rankumate asente'naze.

